
Vyavasthavivran 1 Deuteronomy 1

! Jo batein Musa ne yardan ke paar jangal mein, arthaat soop ke samne ke araba mein, aur paraan

aur topel ke beech, aur labaan hasrot aur deejahaab mein, sare istrayeliyon se kahi ve ye hain.
2 Horeb se kadeshbarne tak seir pahaad ka maarg gyarah din ka hain.

® Chaleesvein varsh ke gyarahvein maheene ke pahile din ko jo kuchh Yahowa ne Musa ko

istrayeliyon se kahne ki aagya di thi, uske anusaar Musa un se ye batein kahne laga.

4 Arthaat jab Musa ne emoriyon ke raja heshbonvasi seehon aur bashaan ke raja ashtarotvasi og ko

edrei mein maar dala,
® Uske baad yardan ke paar moaab desh mein vah vyavastha ka vivran yon karne laga,

® Ki hamare Parmeshwar Yahowa ne horeb ke paas ham se kaha tha, ki tum logon ko is pahaad ke

paas rahte hue bahut din ho gaye hain;

" Isliye ab yahan se kooch karo, aur emoriyon ke pahadi desh ko, aur kya araba mein, kya pahadon
mein, kya neeche ke desh mein, kya dakkhin desh mein, kya samudra ke teer par, jitne log
emoriyon ke paas rahte hain unke desh ko, arthaat labanon parvat tak aur paraat naam

mahanad tak rahne vale kananiyon ke desh ko bhi chale jao.

8 Suno, main us desh ko tumhare samhane kiye deta hoon; jis desh ke vishay Yahowa ne Ibrahim,
Ishaq, aur Yakub, tumhare pitron se shapath khakar kaha tha, ki main ise tum ko aur tumhare

baad tumhare vansh ko doonga, usko ab ja kar apne adhikaar mein kar lo.
® Phir usi samay main ne tum se kaha, ki main tumhara bhaar akela nahi sah sakta;

10 Kyonki tumhare Parmeshwar Yahowa ne tum ko yahan tak badhaya hai, ki tum ginti mein aaj

aakaash ke taron ke samaan ho gaye ho.

1 Tumbhare pitron ka Parmeshwar tum ko hajarguna aur bhi badhaye, aur apne vachan ke anusaar

tum ko aasheesh bhi deta rahe.
12 Parantu tumhare janjaal, aur bhaar, aur jhagde ragde ko main akela kahan tak sah sakta hoon.

13 So tum apne ek ek gotra mein se buddhimaan aur samajhdaar aur prasiddh puroosh chun lo, aur

main unhein tum par mukhiya thahraoonga.
14 Iske uttar mein tum ne mujh se kaha, jo kuchh tu ham se kahta hai uska karna achchha hai.

15 Isliye main ne tumhare gotron ke mukhya purooshon ko jo buddhimaan aur prasiddh puroosh
the chunkar tum par mukhiya niyukt kiya, arthaat hajaar-hajaar, sau-sau, pachaas-pachaas, aur

das-das ke oopar pradhaan aur tumhare gotron ke sardaar bhi niyukt kiye.

6 Aur us samay main ne tumhare nyayiyon ko aagya di, ki tum apne bhaiyon ke mukaddame suna

karo, aur unke beech aur unke padosiyon aur pardeshiyon ke beech bhi dharm se nyaay kiya



karo.

7 Nyaay karte samay kisi ka paksh na karna; jaise bade ki vaise hi chhote manushya ki bhi sunna;
kisi ka munh dekhkar na darna, kyonki nyaay Parmeshwar ka kaam hai; aur jo mukaddama

tumhare liye kathin ho, vah mere paas le aana, aur main use sunoonga.
18 Aur main ne usi samay tumhare sare karttavya karm tum ko bata diye.

9 Aur ham horeb se kooch karke apne Parmeshwar Yahowa ki aagya ke anusaar us sare bade aur
bhayanak jangal mein ho kar chale, jise tum ne emoriyon ke pahadi desh ke maarg mein dekha,

aur ham kadeshbarne tak aaye.

20 Vahan main ne tum se kaha, tum emoriyon ke pahadi desh tak aa gaye ho jis ko hamara

Parmeshwar Yahowa hamein deta hai.

21 Dekho, us desh ko tumhara Parmeshwar Yahowa tumhare samhane kiye deta hai, isliai apne
pitron ke Parmeshwar Yahowa ke vachan ke anusaar us par chadho, aur use apne adhikaar mein

le lo; na to tum daro aur na tumhara man kachcha ho.

22 Aur tum sab mere paas aakar kahne lage, ham apne aage purooshon ko bhej denge, jo us desh ka
pata lagakar ham ko yah sandesh dein, ki kaun sa maarg ho kar chalna hoga aur kis kis nagar

mein pravesh karna padega?

23 Is baat se prasann ho kar main ne tum mein se barah puroosh, arthaat gotra peechhe ek puroosh

chun liya;
24 Aur ve pahaad par chadh gaye, aur eshkol naam nale ko pahunchkar us desh ka bhed liya.

2> Aur us desh ke phalon mein se kuchh haath mein le kar hamare paas aaye, aur ham ko yah

sandesh diya, ki jo desh hamara Parmeshwar Yahowa hamein deta hai vah achchha hai.

26 Taubhi tum ne vahan jane se naah kiya, kintu apne Parmeshwar Yahowa ki aagya ke viruddh ho

kar

27 Apne apne dere mein yah kahkar kudkudane lage, ki Yahowa ham se bair rakhta hai, is karan
ham ko Misr desh se nikaal le aaya hai, ki ham ko emoriyon ke vash mein karke satyanaash kar
dale.

28 Ham kidhar jayen? Hamare bhaiyon ne yah kahke hamare man ko kachcha kar diya hai, ki vahan
ke log ham se bade aur lambe hain; aur vahan ke nagar bade bade hain, aur unki shahrapnaah

aakaash se batein karti hain; aur ham ne vahan anakvanshiyon ko bhi dekha hai.
29 Main ne tum se kaha, unke karan traas mat khao aur na daro.

30 Tumhara Parmeshwar Yahowa jo tumhare aage aage chalta hai vah aap tumbhari or se ladega,

jaise ki usne Misr mein tumhare dekhte tumhare liye kiya;



31 Phir tum ne jangal mein bhi dekha, ki jis reeti koi puroosh apne ladke ko uthaye chalta hai, usi
reeti hamara Parmeshwar Yahowa ham ko is sthaan par pahunchne tak, us sare maarg mein jis

se ham aaye hain, uthaye raha.
32 Is baat par bhi tum ne apne us Parmeshwar Yahowa par vishwaas nahi kiya,

33 Jo tumhare aage aage isliye chalta raha, ki dere dalne ka sthaan tumhare liye dhoondhe, aur raat
ko aag mein aur din ko badal mein pragat ho kar chala, taki tum ko vah maarg dikhaye jis se

tum chalo.
34 Parantu tumhari ve batein sunkar Yahowa ka kop bhadak utha, aur usne yah shapath khai,

3 Ki nishchay is buri peedhi ke manushyon mein se ek bhi us achchhe desh ko dekhne na payega,

jise main ne unke pitron ko dene ki shapath khai thi.

36 Yapunne ka putra kaleb hi use dekhne payega, aur jis bhoomi par uske paanv pade hain use main

usko aur uske vansh ko bhi doonga; kyonki vah mere peechhe poori reeti se ho liya hai.

37 Aur mujh par bhi Yahowa tumhare karan krodhit huaa, aur yah kaha, ki tu bhi vahan jane na
payega;

38 Noon ka putra yahoshu jo tere samhane khada rahta hai, vah to vahan jane payega; so tu usko

hiyaav de, kyonki us desh ko Israeliyon ke adhikaar mein vahi kar dega.

39 Phir tumhare balbachche jinke vishay mein tum kahte ho, ki ye loot mein chale jayenge, aur
tumhare jo ladkebale abhi bhale bure ka bhed nahi jante, ve vahan pravesh karenge, aur un ko

main vah desh doonga, aur ve uske adhikari honge.
40 Parantu tum log ghoomkar kooch karo, aur laal samudra ke maarg se jangal ki or jao.

41 Tab tum ne mujh se kaha, ham ne Yahowa ke viruddh paap kiya hain; ab ham apne Parmeshwar
Yahowa ki aagya ke anusaar chadhai karenge aur ladenge. Tab tum apne apne hathiyaar

bandhakar pahaad par bina soche samjhe chadhne ko taiyaar ho gaye.

42 Tab Yahowa ne mujh se kaha, un se kah de, ki tum mat chadho, aur na lado; kyonki main

tumhare madhya mein nahi hoon; kahi aisa na ho ki tum apne shatruon se haar jao.

“3 Yah baat main ne tum se kah di, parantu tum ne na mani; kintu dhithai se Yahowa ki aagya ka

ullanghan karke pahaad par chadh gaye.

44 Tab us pahaad ke nivasi emoriyon ne tumhara samhana karne ko nikalkar madhumakkhiyon ki

nai tumhara peechha kiya, aur seir desh ke horma tak tumhein marte marte chale aaye.

4% Tab tum lautkar Yahowa ke samhane rone lage; parantu Yahowa ne tumhari na suni, na tumhari

baton par kaan lagaya.

46 Aur tum kadesh mein bahut dinon tak pade rahe, yahan tak ki ek jug ho gaya.



VyavasthaViVI‘an 2 Deuteronomy 2

! Tab us aagya ke anusaar, jo Yahowa ne mujh ko di thi, ham ne ghoomkar kooch kiya, aur laal
samudra ke maarg ke jangal ki or chale; aur bahut din tak seir pahaad ke bahar bahar chalte

rahe.
2 Tab Yahowa ne mujh se kaha,

* Tum logon ko is pahaad ke bahar bahar chalte hue bahut din beet gaye, ab ghoomkar uttar ki or

chalo.

4 Aur tu praja ke logon ko meri yah aagya suna, ki tum seir ke nivasi apne bhai aisaviyon ke sivane

ke paas ho kar jane par ho; aur ve tum se dar jayenge. Isliye tum bahut chaukas raho;

® Unhein na chhedna; kyonki unke desh mein se main tumhein paanv dharne ka thaur tak na

doonga, is karan ki main ne seir parvat aisaviyon ke adhikaar mein kar diya hain.

® Tum un se bhojan roopye se mol le kar kha sakoge, aur roopya dekar kunon se pani bharke pi

sakoge.

" Kyonki tumhara Parmeshwar Yahowa tumhare hathon ke sab kamon ke vishay tumhein aasheesh
deta aaya haij; is bhari jangal mein tumhara chalna phirna vah janta hain; in chalees varshon
mein tumhara Parmeshwar Yahowa tumhare sang sang raha hai; aur tum ko kuchh ghati nahi
hui.

8 Yon ham seir nivasi aur apne bhai aisaviyon ke paas se ho kar, araba ke maarg, aur elat aur
esyongeber ko peechhe chhodkar chalein. Phir ham mudkar moaab ke jangal ke maarg se ho

kar chale.

° Aur Yahowa ne mujh se kaha, moaabiyon ko na satana aur na ladai chhedna, kyonki main unke
desh mein se kuchh bhi tere adhikaar mein na kar doonga kyonki main ne aar ko lootiyon ke

adhikaar mein kiya hai.

10" (agle dinon mein vahan emi log base hue the, jo anakiyon ke samaan balvant aur lambe lambe

aur ginti mein bahut the;
™ Aur anakiyon ki nai ve bhi rapai gine jate the, parantu moaabi unhein emi kahte hain.

12 Aur agle dinon mein seir mein hori log base hue the, parantu aisaviyon ne un ko us desh se
nikaal diya, aur apne samhane se naash karke unke sthaan par aap bas gaye; jaise ki Israeliyon

ne Yahowa ke diye hue apne adhikaar ke desh mein kiya.)
13 Ab tum log kooch karke jered nadi ke paar jao; tab ham jered nadi ke paar aaye.

14 Aur hamare kadeshbarne ko chhodne se le kar jered nadi ke paar hone tak adtees varsh beet
gaye, us beech mein Yahowa ki shapath ke anusaar us peedhi ke sab yoddha chhavni mein se

naash ho gaye.



15 Aur jab tak ve naash na hue tab tak Yahowa ka haath unhein chhavni mein se mita dalne ke liye
unke viruddh badha hi raha

16 Jab sab yoddha marte marte logon ke beech mein se naash ho gaye,
7 Tab Yahowa ne mujh se kaha,
18 Ab moaab ke sivane, arthaat aar ko paar kar;

19 Aur jab tu ammoniyon ke samhane ja kar unke nikat pahunche, tab un ko na satana aur na
chhedna, kyonki main ammoniyon ke desh mein se kuchh bhi tere adhikaar mein na karoonga,

kyonki main ne use loosiyon ke adhikaar mein kar diya hai.

20 (vah desh bhi rapaiyon ka gina jata tha, kyonki agle dinon mein rapai, jinhein ammoni

jamjummi kahte the, ve vahan rahte the;

21 Ve bhi anakiyon ke samaan balvaan aur lambe lambe aur ginti mein bahut the; parantu Yahowa
ne un ko ammoniyon ke samhane se naash kar dala, aur unhonne un ko us desh se nikaal diya,

aur unke sthaan par aap rahne lage;

22 Jaise ki usne seir ke nivasi aisaviyon ke samhane se horiyon ko naash kiya, aur unhonne un ko us

desh se nikaal diya, aur aaj tak unke sthaan par ve aap nivaas karte hain.

23 Vaisa hi avviyon ko, jo ajja nagar tak ganvon mein base hue the, un ko kaptoriyon ne jo kaptor se

nikle the naash kiya, aur unke sthaan par aap rahne lage.)

24 Ab tum log uth kar kooch karo, aur arnon ke nale ke paar chalo; sun, main desh samet heshbon
ke raja emori seehon ko tere haath mein kar deta hoon; isliye us desh ko apne adhikaar mein

lena aarambh karo, aur us raja se yuddh chhed do.

25 Aur jitne log dharti par rahte hain un sabhon ke man mein main aaj hi ke din se tere karan dar
aur tharathrahat samvane lagoonga; ve tera samachaar pakar tere dar ke mare kampenge aur

peedit honge.

26 Aur main ne kademot naam jangal se heshbon ke raja seehon ke paas mel ki ye batein kahne ko
doot bheje,

27 Ki mujhe apne desh mein se ho kar jane de; main rajpath par chala jaoonga, aur dahine aur

banye haath na mudoonga.

%8 Tu roopya le kar mere haath bhojanvastu dena ki main khaun, aur pani bhi roopya le kar mujh

ko dena ki main peeun; keval mujhe paanv paanv chale jane de,

29 Jaisa seir ke nivasi aisaviyon ne aur aar ke nivasi moaabiyon ne mujh se kiya, vaisa hi tu bhi mujh
se kar, is reeti main yardan paar ho kar us desh mein pahunchoonga jo hamara Parmeshwar

Yahowa hamein deta hai.



30 Parantu heshbon ke raja seehon ne ham ko apne desh mein se ho kar chalne na diya; kyonki
tumhare Parmeshwar Yahowa ne uska chitt kathor aur uska man hatheela kar diya tha, isliye ki

usko tumhare haath mein kar de, jaisa ki aaj prakat hai.

31 Aur Yahowa ne mujh se kaha, sun, main desh samet seehon ko tere vash mein kar dene par

hoon; us desh ko apne adhikaar mein lena aarambh kar.

32 Tab seehon apni sari sena samet nikal aaya, aur hamara samhana karke yuddh karne ko yahas

tak chadha aaya.

33 Aur hamare Parmeshwar Yahowa ne usko hamare dwara hara diya, aur ham ne usko putron aur

sari sena samet maar dala.

34 Aur usi samay ham ne uske sare nagar le liye, aur ek ek base hue nagar ka striyon aur baal-

bachchon samet yahan tak satyanaash kiya ki koi na chhoota;

35 Parantu pashuon ko ham ne apna kar liya, aur un nagron ki loot bhi ham ne le li jin ko ham ne

jeet liya tha.

36 Arnon ke nale ke chhor vale aroyer nagar se le kar, gilaad tak koi nagar aisa ooncha na raha jo
hamare samhane thahar sakta tha; kyonki hamare Parmeshwar Yahowa ne sabhon ko hamare

vash mein kar diya.

37 Parantu ham ammoniyon ke desh ke nikat, varan yabbok nadi ke us paar jitna desh hai, aur
pahadi desh ke nagar jahan jahan jane se hamare Parmeshwar Yahowa ne ham ko mana kiya tha,

vahan ham nahi gaye.



Vyavasthavivran 3 Deuteronomy 3

! Tab ham mudkar bashaan ke maarg se chadh chale; aur bashaan ka og naam raja apni sari sena

samet hamara samhana karne ko nikal aaya, ki edrei mein yuddh kare.

2 Tab Yahowa ne mujh se kaha, us se mat dar; kyonki main usko sari sena aur desh samet tere haath
mein kiye deta hoon; aur jaisa tu ne heshbon ke nivasi emoriyon ke raja seehon se kiya hai vaisa

hi us se bhi karna.

% So is prakaar hamare Parmeshwar Yahowa ne sari sena samet bashaan ke raja og ko bhi hamare

haath mein kar diya; aur ham usko yahan tak marte rahe ki un mein se koi bhi na bach paya.

“ Usi samay ham ne unke sare nagron ko le liya, koi aisa nagar na rah gaya jise ham ne us se na le
liya ho, is reeti argob ka sara desh, jo bashaan mein og ke rajya mein tha aur us mein saath

nagar the, vah hamare vash mein aa gaya.

® Ye sab nagar gadh vale the, aur unke oonchi oonchi shahrapnaah, aur phatak, aur bede the, aur in
ko chhod bina shahrapnaah ke bhi bahut se nagar the.

® Aur jaisa ham ne heshbon ke raja seehon ke nagron se kiya tha vaisa hi ham ne in nagron se bhi

kiya, arthaat sab base hue nagron ko striyon aur baal-bachchon samet satyanaash kar dala.
’ Parantu sab gharelu pashu aur nagron ki loot ham ne apni kar Ii.

® Yon ham ne us samay yardan ke is paar rahne vale emoriyon ke donon rajaon ke haath se arnon

ke nale se le kar hermon parvat tak ka desh le liya.
° (hermon ko seedoni log siryon, aur emori log saneer kahte hain.)

10 Samthar desh ke sab nagar, aur sara gilaad, aur salka, aur erdei tak jo og ke rajya ke nagar the,

sara bashaan hamare vash mein aa gaya.

1 Jo rapai rah gaye the, un mein se keval bashaan ka raja og rah gaya tha, uski charpai jo lohe ki hai
vah to ammoniyon ke rabba nagar mein padi hai, sadharan puroosh ke haath ke hisaab se uski

lambai nau haath ki aur chaudai chaar haath ki hai.

12 Jo desh ham ne us samay apne adhikaar mein le liya vah yah hai, arthaat arnon ke nale ke kinare
vale aroyer nagar se le sab nagron samet gilaad ke pahadi desh ka aadha bhaag, jise main ne

roobeniyon aur gadiyon ko de diya,

13 Aur gilaad ka bacha huaa bhaag, aur sara bashaan, arthaat argob ka sara desh jo og ke rajya mein

tha, inhein main ne manashshe ke aadhe gotra ko de diya. (sara bashaan to rapaiyon ka desh
kahlata hai.

14 Aur manashshei yair ne gashooriyon aur makavasiyon ke sivanon tak argob ka sara desh le liya,
aur bashaan ke nagron ka naam apne naam par habbotyair rakha, aur vahi naam aaj tak bana
hai.)



15 Aur main ne gilaad desh makeer ko de diya,

'8 Aur roobeniyon aur gadiyon ko main ne gilaad se le arnon ke nale tak ka desh de diya, arthaat us

nale ka beech unka sivana thahraya, aur yabbok nadi tak jo ammoniyon ka sivana hai;

7 Aur kinneret se le pisga ki salami ke neeche ke araba ke taal tak, jo khara taal bhi kahlata hai,

araba aur yardan ki poorva ki or ka sara desh bhi main ne unhi ko de diya.

18 Aur us samay main ne tumhein yah aagya di, ki tumhare Parmeshwar Yahowa ne tumhein yah
desh diya hai ki use apne adhikaar mein rakho; tum sab yoddha hathiyarband ho kar apne bhai

Israeliyon ke aage aage paar chalo.

19 Parantu tumhari striyan, aur baal-bachche, aur pashu, jinhein main janta hoon ki bahut se hain,

vah sab tumhare nagron mein jo main ne tumhein diye hain rah jayen.

20 Aur jab Yahowa tumhare bhaiyon ko vaisa vishraam de jaisa ki usne tum ko diya hai, aur ve us
desh ke adhikari ho jayen jo tumhara Parmeshwar Yahowa unhein yardan paar deta hai; tab tum

bhi apne apne adhikaar ki bhoomi par jo main ne tumhein di hai lautoge.

21 Phir main ne usi samay yahoshu se chitakar kaha, tu ne apni aankho se dekha hai ki tere
Parmeshwar Yahowa ne in donon rajaon se kya kya kiya hai; vaisa hi Yahowa un sab rajyon se

karega jin mein tu paar ho kar jayega.
%2 Un se na darna; kyonki jo tumhari or se ladne vala hai vah tumhara Parmeshwar Yahowa hai.
23 Usi samay main ne Yahowa se gidgidakar binti ki, ki he Prabhu Yahowa,

24 Tu apne daas ko apni mahima aur balvant haath dikhane laga hai; swarg mein aur prithvi par

aisa kaun devta hai jo tere se kaam aur parakram ke karm kar sake?

25 Isliye mujhe paar jane de ki yardan paar ke us uttam desh ko, arthaat us uttam pahaad aur

labanon ko bhi dekhne paun.

26 Parantu Yahowa tumhare karan mujh se roosht ho gaya, aur meri na suni; kintu Yahowa ne mujh

se kaha, bas kar; is vishay mein phir kabhi mujh se batein na karna.

27 Pisga pahaad ki choti par chadh ja, aur poorva, pachchhim, uttar, dakkhin, charon or drishti
karke us desh ko dekh le; kyonki tu is yardan ke paar jane na payega.

28 Aur yahoshu ko aagya de, aur use dhadhas dekar dridh kar; kyonki in logon ke aage aage vahi
paar jayega, aur jo desh tu dekhega usko vahi unka nij bhaag kara dega.

29 Tab ham betpor ke samhane ki tarai mein thahre rahe.



Vyavasthavivran 4 Deuteronomy 4

1 Ab, he Israel, jo jo vidhi aur niyam main tumhein sikhana chahta hoon unhein sun lo, aur un par
chalo; jis se tum jeevit raho, aur jo desh tumhare pitron ka Parmeshwar Yahowa tumhein deta

hai us mein ja kar uske adhikari ho jao.

2 Jo aagya main tum ko sunata hoon us mein na to kuchh badhana, aur na kuchh ghatana; tumhare

Parmeshwar Yahowa ki jo jo aagya main tumhein sunata hoon unhein tum manna.

® Tum ne to apni aankhon se dekha hai ki balpor ke karan Yahowa ne kya kya kiya; arthaat jitne
manushya balpor ke peechhe ho liye the un sabhon ko tumhare Parmeshwar Yahowa ne

tumhare beech mein se satyanaash kar dala;
4 Parantu tum jo apne Parmeshwar Yahowa ke saath lipte rahe ho sab ke sab aaj tak jeevit ho.

®> Suno, main ne to apne Parmeshwar Yahowa ki aagya ke anusaar tumhein vidhi aur niyam sikhaye

hain, ki jis desh ke adhikari hone jate ho us mein tum unke anusaar chalo.

® So tum un ko dharan karna aur manna; kyonki aur deshon ke logon ke samhane tumhari buddhi
aur samajh isi se pragat hogi, arthaat ve in sab vidhiyon ko sunkar kahenge, ki nishchay yah

badi jati buddhimaan aur samajhdaar hai.

" Dekho, kaun aisi badi jati hai jiska devta uske aise sameep rahta ho jaisa hamara Parmeshwar

Yahowa, jab ki ham usko pukarte hain?

® Phir kaun aisi badi jati hai jiske paas aisi dharmamay vidhi aur niyam hon, jaisi ki yah sari

vyavastha jise main aaj tumhare samhane rakhta hoon?

® Yah atyant aavashyak hai ki tum apne vishay mein sachet raho, aur apne man ki badi chauksi
karo, kahi aisa na ho ki jo jo batein tum ne apni aankhon se dekhi un ko bhool jao, aur vah

jeevan bhar ke liye tumhare man se jati rahe; kintu tum unhein apne beton poton ko sikhana.

10 Vishesh karke us din ki batein jis mein tum horeb ke paas apne Parmeshwar Yahowa ke samhane
khade the, jab Yahowa ne mujh se kaha tha, ki un logon ko mere paas ikattha kar ki main
unhein apne vachan sunaun, jis se ve seekhein, taki jitne din ve prithvi par jeevit rahein utne

din mera bhay mante rahein, aur apne ladke balon ko bhi yahi sikhayen.

1 Tab tum sameep ja kar us parvat ke neeche khade hue, aur vah pahaad aag se dhadhak raha tha,
aur uski lau aakaash tak pahunchti thi, aur uske charon or andhiyara, aur badal, aur ghor

andhakaar chhaya huaa tha.

12 Tak Yahowa ne us aag ke beech mein se tum se batein ki; baton ka shabd to tum ko sunai pada,

parantu koi roop na dekha; keval shabd hi shabd sun pada.

13 Aur usne tum ko apni vacha ke dason vachan batakar unke manne ki aagya di; aur unhein

patthar ki do patiyaon par likh diya.



14 Aur mujh ko Yahowa ne usi samay tumhein vidhi aur niyam sikhane ki aagya di, isliye ki jis desh

ke adhikari hone ko tum paar jane par ho us mein tum un ko mana karo.

15 Isliye tum apne vishay mein bahut savdhaan rahna. Kyonki jab Yahowa ne tum se horeb parvat

par aag ke beech mein se batein ki tab tum ko koi roop na dekh pada,
16 Kahi aisa na ho ki tum bigadkar chahe puroosh chahe stri ke,
7 Chahe prithvi par chalne vale kisi pashu, chahe aakaash mein udne vale kisi pakshi ke,

18 Chahe bhoomi par rengne vale kisi jantu, chahe prithvi ke jal mein rahne vali kisi machhli ke

roop ki koi moorti khodkar bana lo,

19 Va jab tum aakaash ki or aankhe utha kar, soorya, chandrama, aur taron ko, arthaat aakaash ka
sara taragan dekho, tab bahakkar unhein dandavat karke unki seva karne lago jin ko tumhare

Parmeshwar Yahowa ne dharti par ke sab desh valon ke liye rakha hai.

20 Aur tum ko Yahowa lohe ke bhatthe ke sareekhe Misr desh se nikaal le aaya hai, isliye ki tum uski

prajaroopi nij bhaag thahro, jaisa aaj pragat hai.

21 Phir tumhare karan Yahowa ne mujh se krodh karke yah shapath khai, ki tu yardan paar jane na
payega, aur jo uttam desh Israeliyon ka Parmeshwar Yahowa unhein unka nij bhaag karke deta

hai us mein tu pravesh karne na payega.

22 Kintu mujhe isi desh mein marna hai, main to yardan paar nahi ja sakta; parantu tum paar ja kar

us uttam desh ke adhikari ho jaoge.

23 Isliye apne vishay mein tum savdhaan raho, kahi aisa na ho ki tum us vacha ko bhoolkar, jo
tumhare Parmeshwar Yahowa ne tum se bandhi hai, kisi aur vastu ki moorti khodkar banao, jise

tumhare Parmeshwar Yahowa ne tum ko mana kiya hai.

24 Kyonki tumhara Parmeshwar Yahowa bhasm karne vali aag hai; vah jal uthne vala Parmeshwar
hai.
%> Yadi us desh mein rahte rahte bahut din beet jane par, aur apne bete-pote utpann hone par, tum

bigadkar kisi vastu ke roop ki moorti khodkar banao, aur is reeti se apne Parmeshwar Yahowa

ke prati burai karke use aprasann kar do,

26 To main aaj aakaash aur prithvi ko tumhare viruddh sakshi karke kahta hoon, ki jis desh ke
adhikari hone ke liye tum yardan paar jane par ho us mein tum jaldi bilkul naash ho jaoge; aur

bahut din rahne na paoge, kintu poori reeti se nasht ho jaoge.

27 Aur Yahowa tum ko desh desh ke logon mein titar bitar karega, aur jin jatiyon ke beech Yahowa

tum ko pahunchayega un mein tum thode hi se rah jaoge.

28 Aur vahan tum manushya ke banaye hue lakdi aur patthar ke devtaon ki seva karoge, jo na

dekhte, aur na sunte, aur na khate, aur na soonghte hain.



29 Parantu vahan bhi yadi tum apne Parmeshwar Yahowa ko dhoondhoge, to vah tum ko mil

jayega, shart yah hai ki tum apne poore man se aur apne sare praan se use dhoondho.

30 Ant ke dinon mein jab tum sankat mein pado, aur ye sab vipattiyan tum par aa padengi, tab tum

apne Parmeshwar Yahowa ki or phiro aur uski manna;

31 Kyonki tera Parmeshwar Yahowa dayalu ishwar hai, vah tum ko na to chhodega aur na nasht

karega, aur jo vacha usne tere pitron se shapath khakar bandhi hai usko nahi bhoolega.

32 Aur jab se Parmeshwar ne manushya ho utpann karke prithvi par rakha tab se le kar tu apne
utpann hone ke din tak ki batein poochh, aur aakaash ke ek chhor se doosre chhor tak ki batein

poochh, kya aisi badi baat kabhi hui va sunne mein aai hai?

33 Kya koi jati kabhi Parmeshwar ki vani aag ke beech mein se aati hui sunkar jeevit rahi, jaise ki tu

ne suni hai?

%4 Phir kya Parmeshwar ne aur kisi jati ko doosri jati ke beech mein nikalne ko kamar bandhakar
pareeksha, aur chinh, aur chamatkaar, aur yuddh, aur bali haath, aur badhai hui bhuja se aise
bade bhayanak kaam kiye, jaise tumhare Parmeshwar Yahowa ne Misr mein tumhare dekhte

kiye?

%5 Yah sab tujh ko dikhaya gaya, isliye ki tu jaan rakhe ki Yahowa hi Parmeshwar hai; usko chhod

aur koi hai hi nahi.

36 Aakaash mein se usne tujhe apni vani sunai ki tujhe shiksha de; aur prithvi par usne tujhe apni

badi aag dikhai, aur uske vachan aag ke beech mein se aate hue tujhe sun pade.

37 Aur usne jo tere pitron se prem rakha, is karan unke peechhe unke vansh ko chun liya, aur

pratyaksh ho kar tujhe apne bade samarthya ke dwara Misr se isliye nikaal laya,

38 Ki tujh se badi aur samarthi jatiyon ko tere aage se nikaal kar tujhe unke desh mein pahunchaye,

aur use tera nij bhaag kar de, jaisa aaj ke din dikhai padta hai;

39 S0 aaj jaan le, aur apne man mein soch bhi rakh, ki oopar aakaash mein aur neeche prithvi par

Yahowa hi Parmeshwar hai; aur koi doosra nahi.

40 Aur tu uski vidhiyon aur aagyaon ko jo main aaj tujhe sunata hoon manna, isliye ki tera aur tere
peechhe tere vansh ka bhi bhala ho, aur jo desh tera Parmeshwar Yahowa tujhe deta hai us mein

tere din bahut varan sada ke liye hon.
41 Tab Musa ne yardan ke paar poorva ki or teen nagar alag kiye,

42 Tsliye ki jo koi bina jane aur bina pahle se bair rakhe apne kisi bhai ko maar dale, vah un mein se

kisi nagar mein bhaag jaye, aur bhagkar jeevit rahe:

43 Arthaat roobeniyon ka beser nagar jo jangal ke samthar desh mein hai, aur gadiyon ke gilaad ka

ramot, aur manashsheiyon ke bashaan ka golaan.



44 Phir jo vyavastha Musa ne Israeliyon ko di vah yah hai;

“ Ye hi ve chitauniyan aur niyam hain jinhein Musa ne Israeliyon ko us samay kah sunaya jab ve
Misr se nikle the,

46 Arthaat yardan ke paar betpor ke samhane ki tarai mein, emoriyon ke raja heshbonvasi seehon

ke desh mein, jis raja ko unhonne Misr se nikalne ke peechhe mara.

47 Aur unhonne uske desh ko, aur bashaan ke raja og ke desh ko, apne vash mein kar liya; yardan ke

paar sooryoday ki or rahne vale emoriyon ke rajaon ke ye desh the.
“8 Yah desh arnon ke nale ke chhor vale aroyer se le kar seeon, jo hermon bhi kahlata hai,

49 Us parvat tak ka sara desh, aur pisga ki salami ke neeche ke araba ke taal tak, yardan paar poorva

ki or ka sara araba hai.



Vyavasthavivran 5 Deuteronomy 5

! Musa ne sare Israeliyon ko bulvakar kaha, he Israeliyon, jo jo vidhi aur niyam main aaj tumhein

sunata hoon ve suno, isliye ki unhein seekhkar manne mein chauksi karo.
2 Hamare Parmeshwar Yahowa ne to horeb par ham se vacha bandhi.
® Is vacha ko Yahowa ne hamare pitron se nahi, ham hi se bandha, jo yahan aaj ke din jeevit hain.
4 Yahowa ne us parvat par aag ke beech mein se tum logon se aamhane samhane batein ki;

® Us aag ke dar ke mare tum parvat par na chadhe, isliye main Yahowa ke aur tumhare beech uska

vachan tumhein batane ko khada raha. Tab usne kaha,

® Tera Parmeshwar Yahowa, jo tujhe dasatva ke ghar aaryaat Misr desh mein se nikaal laya hai, vah

main hoon.
" Mujhe chhod doosron ko Parmeshwar karke na manna.

8 Tu apne liye koi moorti khodkar na banana, na kisi ki pratima banana jo aakaash mein, va prithvi

ke jal mein hai;

® Tu un ko dandavat na karna aur na unki upasna karna; kyonki main tera Parmeshwar Yahowa
jalan rakhne vala ishwar hoon, aur jo mujh se bair rakhte hain unke beton, poton, aur parpoton

ko pitron ka dand diya karta hoon,

10 Aur jo mujh se prem rakhte aur meri aagyaon ko mante hain un hajaron par karoona kiya karta

hoon.

" Tu apne Parmeshwar Yahowa ka naam vyarth na lena; kyonki jo Yahowa ka naam vyarth le vah

un ko nirdosh na thahrayega.
12 Tu vishramdin ko mankar pavitra rakhna, jaise tere Parmeshwar Yahowa ne tujhe aagya di.
13 Chha: din to parishram karke apna sara kamkaaj karna;

14 Parantu satvan din tere Parmeshwar Yahowa ke liye vishramdin hai; us mein na tu kisi bhanti ka
kamkaaj karna, na tera beta, na teri beti, na tera daas, na teri dasi, na tera bail, na tera gadha, na
tera koi pashu, na koi pardeshi bhi jo tere phatkon ke bheetar ho; jis se tera daas aur teri dasi

bhi teri nai vishraam kare.

15 Aur is baat ko smaran rakhna ki Misr desh mein tu aap daas tha, aur vahan se tera Parmeshwar
Yahowa tujhe balvant haath aur badai hui bhuja ke dwara nikaal laya; is karan tera Parmeshwar

Yahowa tujhe vishramdin manne ki aagya deta hai.

16 Apne pita aur apni mata ka aadar karna, jaise ki tere Parmeshwar Yahowa ne tujhe aagya di hai;
jis se jo desh tera Parmeshwar Yahowa tujhe deta hai us mein tu bahut din tak rahte paye, aur

tera bhala ho.



7 Tu hatya na karna.

'8 Tu vyabhichaar na karna.

19 Tu chori na karna.

20 Tu kisi ke viruddh jhoothi sakshi na dena.

21 Tu na kisi ki patni ka lalach karna, aur na kisi ke ghar ka lalach karna, na uske khet ka, na uske

daas ka, na uski dasi ka, na uske bail va gadhe ka, na uski kisi aur vastu ka lalach karna.

22 Yahi vachan Yahowa ne us parvat par aag, aur badal, aur ghor andhakaar ke beech mein se
tumhari sari mandali se pukarkar kaha; aur is se adhik aur kuchh na kaha. Aur unhein usne

patthar ki do patiyaon par likhkar mujhe de diya.

23 Jab parvat aag se dahak raha tha, aur tum ne us shabd ko andhiyare ke beech mein se aate suna,
tab tum aur tumhare gotron ke sab mukhya mukhya puroosh aur tumhare purniye mere paas

aaye;

24 Aur tum kahne lage, ki hamare Parmeshwar Yahowa ne ham ko apna tej aur mahima dikhai hai,
aur ham ne uska shabd aag ke beech mein se aate hue suna; aaj ham ne dekh liya ki yadyapi

Parmeshwar manushya se batein karta hai taubhi manushya jeevit rahta hai.

25 Ab ham kyon mar jayen? Kyonki aisi badi aag se ham bhasm ho jayenge; aur yadi ham apne

Parmeshwar Yahowa ka shabd phir sunein, tab to mar hi jayenge.

26 Kyonki sare praniyon mein se kaun aisa hai jo hamari nai jeevit aur agni ke beech mein se bolte

hue Parmeshwar ka shabd sunkar jeevit bacha rahe?

27 Tsliye tu sameep ja, aur jo kuchh hamara Parmeshwar Yahowa kahe use sun le; phir jo kuchh

hamara Parmeshwar Yahowa kahe use ham se kahna; aur ham use sunenge aur use manenge.

28 Jab tum mujh se ye batein kah rahe the tab Yahowa ne tumhari batein suni; tab usne mujh se

kaha, ki in logon ne jo jo batein tujh se kahi hain main ne suni hain; inhonne jo kuchh kaha vah
theek hi kaha.

29 Bhala hota ki unka man sadaiv aisa hi bana rahe, ki ve mera bhay mante hue meri sab aagyaon

par chalte rahein, jis se unki aur unke vansh ki sadaiv bhalai hoti rahe!
30 Isliye tu ja kar un se kah de, ki apne apne deron ko laut jao.

31 Parantu tu yahi mere paas khada rah, aur main ve sari aagyayen aur vidhiyan aur niyam jinhein
tujhe un ko sikhana hoga tujh se kahoonga, jis se ve unhein us desh mein jiska adhikaar main

unhein dene par hoon manein.

%2 Isliye tum apne Parmeshwar Yahowa ki aagya ke anusaar karne mein chauksi karna; na to dahine

mudna aur na banye.



%3 Jis maarg mein chalne ki aagya tumhare Parmeshwar Yahowa ne tum ko di hai us sare maarg par
chalte raho, ki tum jeevit raho, aur tumhara bhala ho, aur jis desh ke tum adhikari hoge us mein

tum bahut dinon ke liye bane raho.



Vyavasthavivran 6 Deuteronomy 6

! Yah vah aagya, aur ve vidhiyan aur niyam hain jo tumhein sikhane ki tumhare Parmeshwar
Yahowa ne aagya di hai, ki tum unhein us desh mein mano jiske adhikari hone ko paar jane par
ho;

2 Aur tu aur tera beta aur tera pota Yahowa ka bhay mante hue uski un sab vidhiyon aur aagyaon

par, jo main tujhe sunata hoon, apne jeevan bhar chalte rahein, jis se tu bahut din tak bana

rahe.

% He Israel, sun, aur aisa hi karne ki chauksi kar; isliye ki tera bhala ho, aur tere pitron ke
Parmeshwar Yahowa ke vachan ke anusaar us desh mein jahan doodh aur madhu ki dharayen

bahti hain tum bahut ho jao.
4 He Israel, sun, Yahowa hamara Parmeshwar hai, Yahowa ek hi hai;

® Tu apne Parmeshwar Yahowa se apne sare man, aur sare jeev, aur sari shakti ke saath prem

rakhna.
® Aur ye aagyayen jo main aaj tujh ko sunata hoon ve tere man mein bani rahein;

 Aur tu inhein apne baal-bachchon ko samjhakar sikhaya karna, aur ghar mein baithe, maarg par

chalte, lette, uthte, inki charcha kiya karna.

8 Aur inhein apne haath par chinhani karke bandhana, aur ye teri aankhon ke beech teeke ka kaam

dein.
° Aur inhein apne apne ghar ke chaukhat ki bajuon aur apne phatkon par likhna.

10 Aur jab tera Parmeshwar Yahowa tujhe us desh mein pahunchaye jiske vishay mein usne
Ibrahim, Ishaq, aur Yakub naam, tere poorvajon se tujhe dene ki shapath khai, aur jab vah tujh

ko bade bade aur achchhe nagar, jo tu ne nahi banaye,

11 Aur achchhe achchhe padarthon se bhare hue ghar, jo tu ne nahi bhare, aur khude hue kune, jo
tu ne nahi khode, aur daakh ki bariyan aur jalpai ke vriksh, jo tu ne nahi lagaye, ye sab vastuein

jab vah de, aur tu khake tript ho,

12 Tab savdhaan rahna, kahi aisa na ho ki tu Yahowa ko bhool jaye, jo tujhe dasatva ke ghar arthaat
Misr desh se nikaal laya hai.

13 Apne Parmeshwar Yahowa ka bhay manna; usi ki seva karna, aur usi ke naam ki shapath khana.

14 Tum paraye devtaon ke, arthaat apne charon or ke deshon ke logon ke devtaon ke peechhe na ho

lena;

15 Kyonki tera Parmeshwar Yahowa jo tere beech mein hai vah jal uthne vala ishwar hai; kahi aisa

na ho ki tere Parmeshwar Yahowa ka kop tujh par bhadke, aur vah tujh ko prithvi par se nasht



kar dale.

'8 Tum apne Parmeshwar Yahowa ki pareeksha na karna, jaise ki tum ne massa mein uski

pareeksha ki thi.

7 Apne Parmeshwar Yahowa ki aagyaon, chitauniyon, aur vidhiyon ko, jo usne tujh ko di hain,

savdhani se manna.

18 Aur jo kaam Yahowa ki drishti mein theek aur suhavna hai vahi kiya karna, jis se ki tera bhala ho,
aur jis uttam desh ke vishay mein Yahowa ne tere poorvajon se shapath khai us mein tu pravesh

karke uska adhikari ho jaye,
19 Ki tere sab shatru tere samhane se door kar diye jayen, jaisa ki Yahowa ne kaha tha.

20 Phir aage ko jab tera ladka tujh se poochhe, ki ye chitauniyan aur vidhi aur niyam, jinke manne

ki aagya hamare Parmeshwar Yahowa ne tum ko di hai, inka prayojan kya hai?

21 Tab apne ladke se kahna, ki jab ham Misr mein Firaun ke daas the, tab Yahowa balvant haath se

ham ko Misr mein se nikaal le aaya;

22 Aur Yahowa ne hamare dekhte Misr mein Firaun aur uske sare gharane ko dukh dene vale bade

bade chinh aur chamatkaar dikhaye;

23 Aur ham ko vah vahan se nikaal laya, isliye ki hamein is desh mein pahunchakar, jiske vishay

mein usne hamare poorvajon se shapath khai thi, is ko hamein saump de.

24 Aur Yahowa ne hamein ye sab vidhiyan palne ki aagya di, isliye ki ham apne Parmeshwar Yahowa
ka bhay manein, aur is reeti sadaiv hamara bhala ho, aur vah ham ko jeevit rakhe, jaisa ki aaj ke
din hai.

25 Aur yadi ham apne Parmeshwar Yahowa ki drishti mein uski aagya ke anusaar in sare niymon ko

manne mein chauksi karein, to vah hamare liye dharm thahrega.



Vyavasthavivran 7 Deuteronomy 7

! Phir jab tera Parmeshwar Yahowa tujhe us desh mein jiske adhikari hone ko tu jane par hai
pahunchaye, aur tere samhane se hitti, girgashi, emori, kanani, parijji, hivvi, aur yaboosi naam,

bahut si jatiyon ko arthaat tum se badi aur samarthi saton jatiyon ko nikaal de,

2 Aur tera Parmeshwar Yahowa unhein tere dwara hara de, aur tu un par jay praapt kar le; tab

unhein poori reeti se nasht kar dalna; un se na vacha bandhana, aur na un par daya karna.
? Aur na un se byaah shadi karna, na to unki beti ko apne bete ke liye byaah lena.

4 Kyonki ve tere bete ko mere peechhe chalne se bahkayengi, aur doosre devtaon ki upasna
karvayengi; aur is karan Yahowa ka kop tum par bhadak uthega, aur vah tujh ko sheeghra

satyanaash kar dalega.

® Un logon se aisa bartaav karna, ki unki vediyon ko dha dena, unki lathon ko tod dalna, unki
ashera naam moorttiyon ko kaat katkar gira dena, aur unki khudi hui moortiyon ko aag mein

jala dena.

® Kyonki tu apne Parmeshwar Yahowa ki pavitra praja hai; Yahowa ne prithvi bhar ke sab deshon ke

logon mein se tujh ko chun liya hai ki tu uski praja aur nij dhan thahre.

" Yahowa ne jo tum se sneh karke tum ko chun liya, iska karan yah nahi tha ki tum ginti mein aur

sab deshon ke logon se adhik the, kintu tum to sab deshon ke logon se ginti mein thode the;

8 Yahowa ne jo tum ko balvant haath ke dwara dasatva ke ghar mein se, aur Misr ke raja Firaun ke
haath se chhudakar nikaal laya, iska yahi karan hai ki vah tum se prem rakhta hai, aur us

shapath ko bhi poori karna chahta hai jo usne tumhare poorvajon se khai thi.

? Isliye jaan rakh ki tera Parmeshwar Yahowa hi Parmeshwar hai, vah vishwasyogya ishwar hai; aur
jo us se prem rakhte aur uski aagyayen mante hain unke saath vah hajaar peedhi tak apni vacha

palta, aur un par karoona karta rahta hai;

10 Aur jo us se bair rakhte hain vah unke dekhte un se badla le kar nasht kar dalta hai; apne bairi ke

vishay mein vilamb na karega, uske dekhte hi us se badla lega.

1 Isliye in aagyaon, vidhiyon, aur niymon ko, jo main aaj tujhe chitata hoon, manne mein chauksi

karna.

12 Aur tum jo in niymon ko sunkar manoge aur in par chaloge, to tera Parmeshwar Yahowa bhi

karoonamay vacha ko palega jise usne tere poorvajon se shapath khakar bandhi thi;

13 Aur vah tujh se prem rakhega, aur tujhe aasheesh dega, aur ginti mein badhayega; aur jo desh
usne tere poorvajon se shapath khakar tujhe dene ko kaha hai us mein vah teri santaan par, aur
ann, naye dakhamdhu, aur tatke tel aadi, bhoomi ki upaj par aasheesh diya karega, aur teri

gaay-bail aur bhed-bakriyon ki badhti karega.



14 Tu sab deshon ke logon se adhik dhanya hoga; tere beech mein na puroosh na stri nirvansh

hogi, aur tere pashuon mein bhi aisa koi na hoga.

5 Aur Yahowa tujh se sab prakaar ke rog door karega; aur Misr ki buri buri vyadhiyan jinhein tu

janta hai un mein se kisi ko bhi tujhe lagne na dega, ye sab tere bairiyon hi ko lagenge.

16 Aur desh desh ke jitne logon ko tera Parmeshwar Yahowa tere vash mein kar dega, tu un sabhon
ko satyanaash karna; un par taras ki drishti na karna, aur na unke devtaon ki upasna karna, nahi

to tu phande mein phans jayega.

7 Yadi tu apne man mein soche, ki ve jatiyan jo mujh se adhik hain; to main un ko kyonkar desh se

nikaal sakoonga?

'8 Taubhi un se na darna, jo kuchh tere Parmeshwar Yahowa ne Firaun se aur sare Misr se kiya use

bhali bhanti smaran rakhna.

19 Jo bade bade pareeksha ke kaam tu ne apni aankhon se dekhe, aur jin chinhon, aur
chamatkaron, aur jis balvant haath, aur badai hui bhuja ke dwara tera Parmeshwar Yahowa tujh
ko nikaal laya, unke anusaar tera Parmeshwar Yahowa un sab logon se bhi jin se tu darta hai

karega.

20 Is se adhik tera Parmeshwar Yahowa unke beech barrein bhi bhejega, yahan tak ki un mein se jo

bachkar chhip jayenge ve bhi tere samhane se naash ho jayenge.

21 Us se bhay na khana; kyonki tera Parmeshwar Yahowa tere beech mein hai, aur vah mahaan aur

bhay yogya ishwar hai.

22 Tera Parmeshwar Yahowa un jatiyon ko tere aage se dheere dheere nikaal dega; to tu ek dam se

unka ant na kar sakega, nahi to banaile pashu badhkar teri hani karenge.

23 Taubhi tera Parmeshwar Yahowa un ko tujh se harva dega, aur jab tak ve satyanaash na ho jayen

tab tak un ko ati vyakul karta rahega.

24 Aur vah unke rajaon ko tere haath mein karega, aur tu unka bhi naam dharti par se mita dalega;
un mein se koi bhi tere samhane khada na rah sakega, aur ant mein tu unhein satyanaash kar

dalega.

25 Unke devtaon ki khudi hui moortiyan tum aag mein jala dena; jo chandi va sona un par madha
ho uska lalach karke na le lena, nahi to tu uske karan phande mein phansega; kyonki aisi

vastuein tumhare Parmeshwar Yahowa ki drishti mein ghrinit hain.

26 Aur koi ghrinit vastu apne ghar mein na le aana, nahi to tu bhi uske samaan nasht ho jane ki

vastu thahrega; use satyanaash ki vastu jankar us se ghrina karna aur use kadapi na chahna;
kyonki vah ashuddh vastu hai.



Vyavasthavivran 8 Deuteronomy 8

! Jo jo aagya main aaj tujhe sunata hoon un sabhon par chalne ki chauksi karna, isliye ki tum jeevit
raho aur badhte raho, aur jis desh ke vishay mein Yahowa ne tumhare poorvajon se shapath

khai hai us mein ja kar uske adhikari ho jao.

2 Aur smaran rakh ki tera Parmeshwar Yahowa un chalees varshon mein tujhe sare jangal ke maarg
mein se isliye le aaya hai, ki vah tujhe namra banaye, aur teri pareeksha karke yah jaan le ki tere

man mein kya kya hai, aur ki tu uski aagyaon ka palan karega va nahi.

% Usne tujh ko namra banaya, aur bhookha bhi hone diya, phir vah manna, jise na tu aur na tere
purkha hi jante the, vahi tujh ko khilaya; isliye ki vah tujh ko sikhaye ki manushya keval roti hi
se nahi jeevit rahta, parantu jo jo vachan Yahowa ke munh se nikalte hain un hi se vah jeevit

rahta hai.

“ In chalees varshon mein tere vastra purane na hue, aur tere tan se bhi nahi gire, aur na tere paanv

phoole.

® Phir apne man mein yah to vichaar kar, ki jaisa koi apne bete ko tadna deta hai vaise hi tera

Parmeshwar Yahowa tujh ko tadna deta hai.

® Isliye apne Parmeshwar Yahowa ki aagyaon ka palan karte hue uske margon par chalna, aur uska

bhay mante rahna.

" Kyonki tera Parmeshwar Yahowa tujhe ek uttam desh mein liye ja raha hai, jo jal ki nadiyon ka,

aur taraiyon aur pahadon se nikle hue gahire gahire soton ka desh hai.

8 Phir vah gehun, jau, dakhaltaon, anjeeron, aur anron ka desh hai; aur telvali jalpai aur madhu ka
bhi desh hai.

® Us desh mein ann ki mahangi na hogi, aur na us mein tujhe kisi padaarth ki ghati hogi; vahan ke

patthar lohe ke hain, aur vahan ke pahadon mein se tu tamba khodkar nikaal sakega.

10" Aur tu pet bhar khayega, aur us uttam desh ke karan jo tera Parmeshwar Yahowa tujhe dega uska

dhanya manega.

! Isliye savdhaan rahna, kahi aisa na ho ki apne Parmeshwar Yahowa ko bhoolkar uski jo jo aagya,

niyam, aur vidhi, main aaj tujhe sunata hoon unka manna chhod de;
12 Aisa na ho ki jab tu khakar tript ho, aur achchhe achchhe ghar banakar un mein rahne lage,

13 Aur teri gaay-bailon aur bhed-bakriyon ki badhti ho, aur tera sona, chandi, aur tera sab prakaar
ka dhan badh jaye,

14 Tab tere man mein ahankaar sama jaye, aur tu apne Parmeshwar Yahowa ko bhool jaye, jo tujh

ko dasatva ke ghar arthaat Misr desh se nikaal laya hai,



15 Aur us bade aur bhayanak jangal mein se le aaya hai, jahan tej vish vale sarp aur bichchhu hain,

aur jalarhit sookhe desh mein usne tere liye chakmak ki chattaan se jal nikala,

16 Aur tujhe jangal mein manna khilaya, jise tumhare purkha jante bhi na the, isliye ki vah tujhe

namra banaye, aur teri pareeksha karke ant mein tera bhala hi kare.

17 Aur kahi aisa na ho ki tu sochne lage, ki yah sampatti mere hi samarthya aur mere hi bhujbal se

mujhe praapt hui.

18 Parantu tu apne Parmeshwar Yahowa ko smaran rakhna, kyonki vahi hai jo tujhe sampati praapt
karne ka samarthya isliye deta hai, ki jo vacha usne tere poorvajon se shapath khakar bandhi thi

usko poora kare, jaisa aaj pragat hai.

19 Yadi tu apne Parmeshwar Yahowa ko bhoolkar doosre devtaon ke peechhe ho lega, aur uski
upasna aur un ko dandavat karega, to main aaj tum ko chita deta hoon ki tum nisandeh nasht

ho jaoge.

20 Jin jatiyon ko Yahowa tumhare sammukh se nasht karne par hai, unhi ki nai tum bhi apne

Parmeshwar Yahowa ka vachan na manne ke karan nasht ho jaoge.



Vyavasthavivran 9 Deuteronomy 9

! He Israel, sun, aaj tu yardan paar isliye janevala hai, ki aisi jatiyon ko jo tujh se badi aur samarthi
hain, aur aise bade nagron ko jinki shahrapnaah aakaash se batein karti hain, apne adhikaar

mein le le.

2 Un mein bade bade aur lambe lambe log, arthaat anakvanshi rahte hain, jinka haal tu janta hai,

aur unke vishay mein tu ne yah suna hai, ki anakavshiyon ke samhane kaun thahar sakta hai?

? Isliye aaj tu yah jaan le, ki jo tere aage bhasm karne vali aag ki nai paar jane vala hai vah tera
Parmeshwar Yahowa hai; aur vah unka satyanaash karega, aur vah un ko tere samhane daba
dega; aur tu Yahowa ke vachan ke anusaar un ko us desh se nikaal kar sheeghra hi nasht kar

dalega.

4 Jab tera Parmeshwar Yahowa unhein tere samhane se nikaal chuke tab yah na sochna, ki Yahowa
tere dharm ke karan tujhe is desh ka adhikari hone ko le aaya hai, kintu un jatiyon ki dushtata hi

ke karan Yahowa un ko tere samhane se nikalta hai.

®> Tu jo unke desh ka adhikari hone ke liye ja raha hai, iska karan tera dharm va man ki seedhai nahi
hai; tera Parmeshwar Yahowa jo un jatiyon ko tere samhane se nikalta hai, uska karan unki
dushtata hai, aur yah bhi ki jo vachan usne Ibrahim, Ishaq, aur Yakub, tere poorvajon ko

shapath khakar diya tha, usko vah poora karna chahta hai.

® Isliye yah jaan le ki tera Parmeshwar Yahowa, jo tujhe vah achchha desh deta hai ki tu uska

adhikari ho, use vah tere dharm ke karan nahi de raha hai; kyonki tu to ek hatheeli jati hai.

’ Is baat ka smaran rakh aur kabhi bhi na bhoolna, ki jangal mein tu ne kis kis reeti se apne
Parmeshwar Yahowa ko krodhit kiya; aur jis desh se tu Misr desh se nikla hai jab tak tum is

sthaan par na pahunche tab tak tum Yahowa se balva hi balva karte aaye ho.

8 Phir horeb ke paas bhi tum ne Yahowa ko krodhit kiya, aur vah krodhit ho kar tumhein nasht
karna chahta tha.

? Jab main us vacha ke patthar ki patiyaon ko jo Yahowa ne tum se bandhi thi lene ke liye parvat ke
oopar chadh gaya, tab chalees din aur chalees raat parvat hi ke oopar raha; aur main ne na to

roti khai na pani piya.

10" Aur Yahowa ne mujhe apne hi haath ki likhi hui patthar ki donon patiyaon ko saump diya, aur ve
hi vachan jinhein Yahowa ne parvat ke oopar aag ke madhya mein se sabha ke din tum se kahe

the ve sab un par likhe hue the.

™1 Aur chalees din aur chalees raat ke beet jane par Yahowa ne patthar ki ve do vacha ki patiyayen

mujhe de di.



12 Aur Yahowa ne mujh se kaha, uth, yahan se jhatpat neeche ja; kyoki teri praja ke log jin ko tu
Misr se nikaal kar le aaya hai ve bigad gaye hain; jis maarg par chalne ki aagya main ne unhein

di thi usko unhonne jhatpat chhod diya hai; arthaat unhonne turant apne liye ek moorti
dhalkar bana li hai.

13 Phir Yahowa ne mujh se yah bhi kaha, ki main ne un logo ko dekh liya, ve hatheeli jati ke log

hain;

14 Isliye ab mujhe tu mat rok, taki main unhein nasht kar dalun, aur dharti ke oopar se unka naam
va chinh tak mita dalun, aur main un se badhkar ek badi aur samarthi jati tujhi se utpann

karoonga.

15 Tab main ulte pair parvat se neeche utar chala, aur parvat agni se dahak raha tha; aur mere

donon hathon mein vacha ki donon patiyayen thi.

6 Aur main ne dekha ki tum ne apne Parmeshwar Yahowa ke viruddh mahapaap kiya; aur apne liye
ek bachhda dhalkar bana liya hai, aur turant us maarg se jis par chalne ki aagya Yahowa ne tum

ko di thi usko tum ne taj diya.

7 Tab main ne un donon patiyaon ko apne donon hathon se le kar phenk diya, aur tumhari

aankhon ke samhane un ko tod dala.

18 Tab tumhare us mahapaap ke karan jise karke tum ne Yahowa ki drishti mein burai ki, aur use
rees dilai thi, main Yahowa ke samhane munh ke bal gir pada, aur pahile ki nai, arthaat chalees

din aur chalees raat tak, na to roti khai aur na pani piya.

19 Main to Yahowa ke us kop aur jal-jalahat se dar raha tha, kyonki vah tum se aprasann ho kar

tumhein satyanaash karne ko tha. Parantu Yahowa ne us baar bhi meri sun li.

20 Aur Yahowa haroon se itna krodhit huaa ki use bhi satyanaash karna chaha; parantu usi samay

main ne haroon ke liye bhi prarthana ki.

21 Aur main ne vah bachhda jise banakar tum papi ho gaye the le kar, aag mein dalkar phoonk diya;
aur phir use pees peeskar aisa choor choorkar dala ki vah dhool ki nai jeern ho gaya; aur uski us

raakh ko us nadi mein phenk diya jo parvat se nikalkar neeche bahti thi.
22 Phir tabera, aur massa, aur kibrothattava mein bhi tum ne Yahowa ko rees dilai thi.

23 Phir jab Yahowa ne tum ko kadeshbarne se yah kahkar bheja, ki ja kar us desh ke jise main ne
tumhein diya hai adhikari ho jao, tab bhi tum ne apne Parmeshwar Yahowa ki aagya ke viruddh

balva kiya, aur na to uska vishwaas kiya, aur na uski baat mani.
24 Jis din se main tumhein janta hoon us din se tum Yahowa se balva hi karte aaye ho.

25 Main Yahowa ke samhane chalees din aur chalees raat munh ke bal pada raha, kyonki Yahowa ne

kah diya tha, ki vah tum ko satyanaash karega.



26 Aur main ne Yahowa se yah prarthana ki, ki he Prabhu Yahowa, apna prajaroopi nij bhaag, jin ko
tu ne apne mahaan prataap se chhuda liya hai, aur jin ko tu ne apne balvant haath se Misr se

nikaal liya hai, unhein nasht na kar.

7 Apne daas Ibrahim, Ishaq, aur Yakub ko smaran kar; aur in logon ki kathorta, aur dushtata, aur

paap par drishti na kar,

%8 Jis se aisa na ho ki jis desh se tu ham ko nikaal kar le aaya hai, vahan se log kahne lagein, ki
Yahowa unhein us desh mein jiske desh ka vachan un ko diya tha nahi pahuncha saka, aur un se

bair bhi rakhta tha, isi karan usne unhein jangal mein nikaal kar maar dala hai.

29 Ye log teri praja aur nij bhaag hain, jin ko tu ne apne bade samarthya aur balvant bhuja ke dwara

nikaal le aaya hai.



Vyavasthavivran 10 Deuteronomy 10

! Us samay Yahowa ne mujh se kaha, pahili patiyaon ke samaan patthar ki do aur patiyayen gadh

le, aur unhein le kar mere paas parvat ke oopar aa ja, aur lakdi ka ek sandook bhi banva le.

2 Aur main un patiyaon par ve hi vachan likhoonga, jo un pahili patiyaon par the, jinhein tu ne tod

dala, aur tu unhein us sandook mein rakhna.

% Tab main ne babool ki lakdi ka ek sandook banvaya, aur pahili patiyaon ke samaan patthar ki do

aur patiyayen gadhi, tab unhein hathon mein liye hue parvat par chadh gaya.

4 Aur jo das vachan Yahowa ne sabha ke din parvat par agni ke madhya mein se tum se kahe the, ve

hi usne pahilon ke samaan un patiyaon par likhe; aur un ko mujhe saump diya.

® Tab main parvat se neeche utar aaya, aur patiyaon ko apne banvaye hue sandook mein dhar diya;

aur Yahowa ki aagya ke anusaar ve vahi rakhi hui hain.

® Tab Israeli yakaniyon ke kuon se kooch karke mosera tak aaye. Vahan haroon mar gaya, aur usko

vahi mitti di gai; aur uska putra eleeaajar uske sthaan par yajak ka kaam karne laga.

’ Ve vahan se kooch karke gudgoda ko, aur gudgoda se yotbata ko chale, is desh mein jal ki nadiyan

hain.

8 Us samay Yahowa ne levi gotra ko isliye alag kiya ki ve Yahowa ki vacha ka sandook uthaya karein,
aur Yahowa ke sammukh khade ho kar uski sevathal kiya karein, aur uske naam se aasheervaad

diya karein, jis prakaar ki aaj ke din tak hota aa raha hai.

? Is karan leviyon ko apne bhaiyon ke saath koi nij ansh va bhaag nahi mila; Yahowa hi unka nij

bhaag hai, jaise ki tere Parmeshwar Yahowa ne un se kaha tha.

10 Main to pahile ki nai us parvat par chalees din aur chalees raat thahra raha, aur us baar bhi

Yahowa ne meri suni, aur tujhe naash karne ki mansa chhod di.

1 Phir Yahowa ne mujh se kaha, uth, aur tu in logon ki aguvai kar, taki jis desh ke dene ko main ne

unke poorvajon se shapath khakar kaha tha us mein ve ja kar usko apne adhikaar mein kar lein.

12 Aur ab, he Israel, tera Parmeshwar Yahowa tujh se iske sivaay aur kya chahta hai, ki tu apne
Parmeshwar Yahowa ka bhay manein, aur uske sare margon par chale, us se prem rakhe, aur

apne poore man aur apne sare praan se uski seva kare,

13 Aur Yahowa ki jo jo aagya aur vidhi main aaj tujhe sunata hoon un ko grahan kare, jis se tera
bhala ho?

14 Sun, swarg aur sab se ooncha swarg bhi, aur prithvi aur us mein jo kuchh hai, vah sab tere

Parmeshwar Yahowa hi ka hai;



15 Taubhi Yahowa ne tere poorvajon se sneh aur prem rakha, aur unke baad tum logon ko jo unki

santaan ho sarva deshon ke logon ke madhya mein se chun liya, jaisa ki aaj ke din pragat hai.
16 Isliye apne apne hriday ka khatna karo, aur aage ko hatheele na raho.

7 Kyonki tumhara Parmeshwar Yahowa vahi ishwaron ka Parmeshwar aur prabhuon ka Prabhu
hai, vah mahaan parakrami aur bhay yogya ishwar hai, jo kisi ka paksh nahi karta aur na ghoos

leta hai.

18 Vah anathon aur vidhva ka nyaay chukata, aur pardeshiyon se aisa prem karta hai ki unhein

bhojan aur vastra deta hai.
19 Isliye tum bhi pardeshiyon se prem bhaav rakhna; kyonki tum bhi Misr desh mein pardeshi the.

20 Apne Parmeshwar Yahowa ka bhay manna; usi ki seva karna aur usi se lipte rahna, aur usi ke

naam ki shapath khana.

21 Vahi tumhari stuti ke yogya hai; aur vahi tera Parmeshwar hai, jisne tere saath ve bade mahatva

ke aur bhayanak kaam kiye hain, jinhein tu ne apni aankhon se dekha hai.

22 Tere purkha jab Misr mein gaye tab sattar hi manushya the; parantu ab tere Parmeshwar Yahowa

ne teri ginti aakaash ke taron ke samaan bahut kar diya hai.

! Isliye tu apne Parmeshwar Yahowa se atyant prem rakhna, aur jo kuchh usne tujhe saumpa hai

uska, arthaat usi vidhiyon, niymon, aur aagyaon ka nitya palan karna.

2 Aur tum aaj yah soch samajh lo (kyonki main to tumhare baal-bachchon se nahi kahta,) jinhonne
na to kuchh dekha aur na jana hai ki tumhare Parmeshwar Yahowa ne kya kya tadna ki, aur kaisi

mahima, aur balvant haath, aur badai hui bhuja dikhai,

® Aur Misr mein vahan ke raja Firaun ko kaise kaise chinh dikhaye, aur uske sare desh mein kaise

kaise chamatkaar ke kaam kiye;

# Aur usne Misr ki sena ke ghodon aur rathon se kya kiya, arthaat jab ve tumhara peechha kar rahe
the tab usne un ko laal samudra mein dubokar kis prakaar nasht kar dala, ki aaj tak unka pata

nahi;
® Aur tumhare is sthaan mein pahunchne tak usne jangal mein tum se kya kya kiya;

® Aur usne roobeni eleeaab ke putra dataan aur abeeraam se kya kya kiya; arthaat prithvi ne apna
munh pasaar ke un ko gharanon, aur deron, aur sab anuchron samet sab Israeliyon ke dekhte

dekhte kaise nigal liya;
’ Parantu Yahowa ke in sab bade bade kamon ko tum ne apni aankhon se dekha hai.

8 Is karan jitni aagyayen main aaj tumhein sunata hoon un sabhon ko mana karna, isliye ki tum
samarthi ho kar us desh mein jiske adhikari hone ke liye tum paar ja rahe ho pravesh karke uske

adhikari ho jao,

® Aur us desh mein bahut din rahne pao, jise tumhein aur tumhare vansh ko dene ki shapath
Yahowa ne tumhare poorvajon se khai thi, aur us mein doodh aur madhu ki dharayen bahti

hain.

19 Dekho, jis desh ke adhikari hone ko tum ja rahe ho vah Misr desh ke samaan nahi hai, jahan se
nikalkar aaye ho, jahan tum beej bote the aur hare saag ke khet ki reeti ke anusaar apne paanv ki

naliyan banakar seenchte the;

" Parantu jis desh ke adhikari hone ko tum paar jane par ho vah pahadon aur taraiyon ka desh hai,

aur aakaash ki varsha ke jal se sinchta hai;

12 Vah aisa desh hai jiski tere Parmeshwar Yahowa ko sudhi rahti hai; aur varsh ke aadi se le kar ant

tak tere Parmeshwar Yahowa ki drishti us par nirantar lagi rahti hai.

13 Aur yadi tum meri aagyaon ko jo aaj main tumhein sunata hoon dhyaan se sunkar, apne
sampoorn man aur sare praan ke saath, apne Parmeshwar Yahowa se prem rakho aur uski seva

karte raho,



4 To main tumhare desh mein barsaat ke aadi aur ant donon samyon ki varsha ko apne apne

samay par barsaoonga, jis se tu apna ann, naya dakhamdhu, aur tatka tel sanchay kar sakega.

5 Aur main tere pashuon ke liye tere maidaan mein ghaas upjaoonga, aur tu pet bhar khayega aur

santusht rahega.

16 Isliye apne vishay mein savdhaan raho, aisa na ho ki tumhare man dhokha khayen, aur tum

bahakkar doosre devtaon ki pooja karne lago aur un ko dandavat karne lago,

17 Aur Yahowa ka kop tum par bhadke, aur vah aakaash ki varsha band kar de, aur bhoomi apni

upaj na de, aur tum us uttam desh mein se jo Yahowa tumhein deta hai sheeghra nasht ho jao.

18 Isliye tum mere ye vachan apne apne man aur praan mein dharan kiye rahna, aur chinhani ke

liye apne hathon par bandhana, aur ve tumhari aankhon ke madhya mein teeke ka kaam dein.

19 Aur tum ghar mein baithe, maarg par chalte, lette-uthte inki charcha karke apne ladkebalon ko

sikhaya karna.
20 Aur inhein apne apne ghar ke chaukhat ke bajuon aur apne phatkon ke oopar likhna;

21 Isliye ki jis desh ke vishay mein Yahowa ne tere poorvajon se shapath khakar kaha tha, ki main
use tumhein doonga, us mein tumhare aur tumhare ladkebalon ki deerghayu ho, aur jab tak

prithvi ke oopar ka aakaash bana rahe tab tak ve bhi bane rahein.

22 Isliye yadi tum in sab aagyaon ke manne mein jo main tumhein sunata hoon poori chauksi karke

apne Parmeshwar Yahowa se prem rakho, aur uske sab margon par chalo, aur us se lipte raho,

3 To Yahowa un sab jatiyon ko tumhare aage se nikaal dalega, aur tum apne se badi aur samarthi

jatiyon ke adhikari ho jaoge.

24 Jis jis sthaan par tumhare paanv ke talve padein ve sab tumhare hi ho jayenge, arthaat jangal se
labanon tak, aur paraat naam mahanad se le kar pashchim ke samudra tak tumhara sivana

hoga.

5 Tumhare samhane koi bhi khada na rah sakega; kyonki jitni bhoomi par tumhare paanv padenge
us sab par rahne valon ke man mein tumhara Parmeshwar Yahowa apne vachan ke anusaar

tumhare karan un mein dar aur tharathrahat utpann kar dega.
26 Suno, main aaj ke din tumhare aage aasheesh aur shaap donon rakh deta hoon.

27 Arthaat yadi tum apne Parmeshwar Yahowa ki in aagyaon ko jo main aaj tumhe sunata hoon

mano, to tum par aasheesh hogi,

28 Aur yadi tum apne Parmeshwar Yahowa ki aagyaon ko nahi manoge, aur jis maarg ki aagya main
aaj sunata hoon use tajkar doosre devtaon ke peechhe ho loge jinhein tum nahi jante ho, to tum

par shaap padega.



29 Aur jab tera Parmeshwar Yahowa tujh ko us desh mein pahunchaye jiske adhikari hone ko tu

jane par hai, tab aasheesh gareejjeem parvat par se aur shaap ebaal parvat par se sunana.

30 Kya ve yardan ke paar, soorya ke ast hone ki or, araba ke nivasi kananiyon ke desh mein, gilgaal

ke samhane, more ke baanj vrikshon ke paas nahi hai?

31 Tum to yardan paar isi liye jane par ho, ki jo desh tumhara Parmeshwar Yahowa tumhein deta

hai uske adhikari ho kar us mein nivaas karoge;

%2 Isliye jitni vidhiyan aur niyam main aaj tum ko sunata hoon un sabhon ke manne mein chauksi

karna.

! Jo desh tumhare poorvajon ke Parmeshwar Yahowa ne tumhein adhikaar mein lene ko diya hai,
us mein jab tak tum bhoomi par jeevit raho tab tak in vidhiyon aur niymon ke manne mein

chauksi karna.

2 Jin jatiyon ke tum adhikari hoge unke log oonche oonche pahadon va teelon par, va kisi bhanti ke
hare vriksh ke tale, jitne sthanon mein apne devtaon ki upasna karte hain, un sabhon ko tum

poori reeti se nasht kar dalna;

? Unki vediyon ko dha dena, unki lathon ko tod dalna, unki ashera naam moorttiyon ko aag mein
jala dena, aur unke devtaon ki khudi hui moorttiyon ko katkar gira dena, ki us desh mein se

unke naam tak mit jayen.
4 Phir jaisa ve karte hain, tum apne Parmeshwar Yahowa ke liye vaisa na karna.

® Kintu jo sthaan tumhara Parmeshwar Yahowa tumhare sab gotron mein se chun lega, ki vahan

apna naam banaye rakhe, uske usi nivasasthaan ke paas jaya karna;

® Aur vahi tum apne homabli, aur melabli, aur dashmaansh, aur uthai hui bhent, aur mannat ki

vastuein, aur swechchhabli, aur gaay-bailon aur bhed-bakriyon ke pahilauthe le jaya karna;

” Aur vahi tum apne Parmeshwar Yahowa ke samhane bhojan karna, aur apne apne gharane samet
un sab kamon par, jin mein tum ne haath lagaya ho, aur jin par tumhare Parmeshwar Yahowa ki

aasheesh mili ho, aanand karna.
8 Jaise ham aajkal yahan jo kaam jis ko bhata hai vahi karte hain vaisa tum na karna;

° Jo vishramasthaan tumhara Parmeshwar Yahowa tumhare bhaag mein deta hai vahan tum ab tak

to nahi pahunche.

10 Parantu jab tum yardan paar ja kar us desh mein jiske bhagi tumhara Parmeshwar Yahowa

tumhein karta hai bas jao, aur vah tumhare charon or ke sab shatruon se tumhein vishraam de,

1 Aur tum nidar rahne pao, tab jo sthaan tumhara Parmeshwar Yahowa apne naam ka nivaas
thahrane ke liye chun le usi mein tum apne homabli, aur melabli, aur dashmaansh, aur uthai
hui bhentein, aur mannaton ki sab uttam uttam vastuein jo tum Yahowa ke liye sankalp karoge,

nidaan jitni vastuon ki aagya main tum ko sunata hoon un sabhon ko vahi le jaya karna.

12 Aur vahan tum apne apne bete betiyon aur daas dasiyon sahit apne Parmeshwar Yahowa ke
samhane aanand karna, aur jo leveeya tumhare phatkon mein rahe vah bhi aanand kare, kyonki

uska tumhare sang koi nij bhaag va ansh na hoga.

13 Aur savdhaan rahna ki tu apne homabliyon ko har ek sthaan par jo dekhne mein aaye na
chadhana;



14 Parantu jo sthaan tere kisi gotra mein Yahowa chun le vahi apne homabliyon ko chadhaya karna,

aur jis jis kaam ki aagya main tujh ko sunata hoon usko vahi karna.

15 Parantu tu apne sab phatkon ke bheetar apne ji ki ichchha aur apne Parmeshwar Yahowa ki di
hui aasheesh ke anusaar pashu maar ke kha sakega, shuddh aur ashuddh manushya donon kha

sakenge, jaise ki chikare aur harin ka maans.
16 Parantu uska lohu na khana; use jal ki nai bhoomi par undel dena.

7 Phir apne ann, va naye dakhamdhu, va tatke tel ka dashmaansh, aur apne gaay-bailon va bhed-
bakriyon ke pahilauthe, aur apni mannaton ki koi vastu, aur apne swechchhabli, aur uthai hui

bhentein apne sab phatkon ke bheetar na khana;

'8 Unhein apne Parmeshwar Yahowa ke samhane usi sthaan par jis ko vah chune apne bete betiyon
aur daas dasiyon ke, aur jo leveeya tere phatkon ke bheetar rahenge unke saath khana, aur tu
apne Parmeshwar Yahowa ke samhane apne sab kamon par jin mein haath lagaya ho aanand

karna.

19 Aur savdhaan rah ki jab tak tu bhoomi par jeevit rahe tab tak leviyon ko na chhodna.

20 Jab tera Parmeshwar Yahowa apne vachan ke anusaar tera desh badhaye, aur tera ji maans khana

chahe, aur tu sochne lage, ki main maans khaoonga, tab jo maans tera ji chahe vahi kha sakega.

%1 Jo sthaan tera Parmeshwar Yahowa apna naam banaye rakhne ke liye chun le vah yadi tujh se
bahut door ho, to jo gaay-bail bhed-bakri Yahowa ne tujhe di hon, un mein se jo kuchh tera ji

chahe, use meri aagya ke anusaar maar ke apne phatkon ke bheetar kha sakega.

%2 Jaise chikare aur harin ka maans khaya jata hai vaise hi un ko bhi kha sakega, shuddh aur

ashuddh donon prakaar ke manushya unka maans kha sakenge.

23 Parantu unka lohu kisi bhanti na khana; kyonki lohu jo hai vah praan hi hai, aur tu maans ke

saath praan kabhi bhi na khana.
24 Usko na khana; use jal ki nai bhoomi par undel dena.

25 Tu use na khana; isliye ki vah kaam karne se jo Yahowa ki drishti mein theek hain tera aur tere
baad tere vansh ka bhi bhala ho.

26 Parantu jab tu koi vastu pavitra kare, va mannat mane, to aisi vastuein le kar us sthaan ko jana jis

ko Yahowa chun lega,

27 Aur vahan apne homabliyon ke maans aur lohu donon ko apne Parmeshwar Yahowa ki vedi par

chadhana, aur melabliyon ka lohu uski vedi par undel kar unka maans khana.

28 In baton ko jinki aagya main tujhe sunata hoon chitt lagakar sun, ki jab tu vah kaam kare jo tere
Parmeshwar Yahowa ki drishti mein bhala aur theek hai, tab tera aur tere baad tere vansh ka bhi
sada bhala hota rahe.



29 Jab tera Parmeshwar Yahowa un jatiyon ko jinka adhikari hone ko tu ja raha hai tere aage se

nasht kare, aur tu unka adhikari ho kar unke desh mein bas jaye,

30 Tab savdhaan rahna, kahi aisa na ho ki unke satyanaash hone ke baad tu bhi unki nai phans jaye,
arthaat yah kahkar unke devtaon ke sambandh mein yah poochhpaachh na karna, ki un jatiyon

ke log apne devtaon ki upasna kis reeti karte the? Main bhi vaisi hi karoonga.

31 Tu apne Parmeshwar Yahowa se aisa vyavhaar na karna; kyonki jitne prakaar ke kamon se
Yahowa ghrina karta hai aur bair-bhaav rakhta hai, un sabhon ko unhonne apne devtaon ke liye
kiya hai, yahan tak ki apne bete betiyon ko bhi ve apne devtaon ke liye agni mein dalkar jala

dete hain.

32 Jitni baton ki main tum ko aagya deta hoon un ko chaukas ho kar mana karna; aur na to kuchh

un mein badhana aur na un mein se kuchh ghatana.

! Yadi tere beech koi bhavishyadwakta va swapn dekhne vala pragat ho kar tujhe koi chinh va
chamatkaar dikhaye,

2 Aur jis chinh va chamatkaar ko pramaan thahrakar vah tujh se kahe, ki aao ham paraye devtaon

ke anuyayi ho kar, jinse tum ab tak anjaan rahe, unki pooja karein,

% Tab tum us bhavishyadwakta va swapn dekhne vale ke vachan par kabhi kaan na dharna; kyonki
tumhara Parmeshwar Yahowa tumhari pareeksha lega, jis se yah jaan le, ki ye mujh se apne sare

man aur sare praan ke saath prem rakhte hain va nahi?

4 Tum apne Parmeshwar Yahowa ke peechhe chalna, aur uska bhay manna, aur uski aagyaon par

chalna, aur uska vachan manna, aur uski seva karna, aur usi se lipte rahna.

® Aur aisa bhavishyadwakta va swapn dekhne vala jo tum ko tumhare Parmeshwar Yahowa se pher
ke, jisne tum ko Misr desh se nikala aur dasatva ke ghar se chhudaya hai, tere usi Parmeshwar
Yahowa ke maarg se bahkane ki baat kahne vala thahrega, is karan vah maar dala jaye. Is reeti se

tu apne beech mein se aisi burai ko door kar dena.

® Yadi tera saga bhai, va beta, va beti, va teri arddhangin, va praan priya tera koi mitra nirale mein
tujh ko yah kahkar phuslane lage, ki aao ham doosre devtaon ki upasna va pooja karein, jinhein

na to tu na tere purkha jante the,

" Chahe ve tumhare nikat rahne vale aas paas ke logon ke, chahe prithvi ke ek chhor se leke doosre

chhor tak door door ke rahne valon ke devta hon,

8 To tu uski na manna, aur na to uski baat sunna, aur na us par taras khana, aur na komalta

dikhana, aur na usko chhipa rakhna;

® Usko avashya ghaat karna; uske ghaat karne mein pahile tera haath uthe, peechhe sab logon ke

haath uthe.

10 Us par aisa pattharvaah karna ki vah mar jaye, kyonki usne tujh ko tere us Parmeshwar Yahowa

se, jo tujh ko dasatva ke ghar arthaat Misr desh se nikaal laya hai, bahkane ka yatn kiya hai.
1 Aur sab Israeli sunkar bhay khayenge, aur aisa bura kaam phir tere beech na karenge.

12 Yadi tere kisi nagar ke vishay mein, jise tera Parmeshwar Yahowa tujhe rahne ke liye deta hai, aisi

baat tere sunne mein aaye,

13 Ki kitne adham purooshon ne tere hi beech mein se nikalkar apne nagar ke nivasiyon yah kahkar

bahka diya hai, ki aao ham aur devtaon ki jin se ab tak anjaan rahe upasna karein,

4 To poochhpaachh karna, aur khojna, aur bhali bhanti pata lagana; aur yadi yah baat sach ho, aur

kuchh bhi sandeh na rahe ki tere beech aisa ghinauna kaam kiya jata hai,



15 To avashya us nagar ke nivasiyon talvaar se maan dalna, aur pashu aadi us sab samet jo us mein

ho usko talvaar se satyanaash karna.

16 Aur us mein ki sari loot chauk ke beech ikatthi karke us nagar ko loot samet apne Parmeshwar
Yahowa ke liye mano sarvvaang hom karke jalana; aur vah sada ke liye deeh rahe, vah phir

basaya na jaye.

7 Aur koi satyanaash ki vastu tere haath na lagne paye; jis se Yahowa apne bhadke hue kop se
shaant ho kar jaisa usne tere poorvajon se shapath khai thi vaisa hi tujh se daya ka vyavhaar

kare, aur daya karke tujh ko ginti mein badhaye.

18 Yah tab hoga jab tu apne Parmeshwar Yahowa ki jitni aagyayen main aaj tujhe sunata hoon un

sabhon ko manega, aur jo tera Parmeshwar Yahowa ki drishti mein theek hai vahi karega.

! Tum apne Parmeshwar Yahowa ke putra ho; isliye mare huon ke karan na to apna shareer

cheerna, aur na bhauhon ke baal mundana.

2 Kyonki tu apne Parmeshwar Yahowa ke liye ek pavitra samaaj hai, aur Yahowa ne tujh ko prithvi

bhar ke samast deshon ke logon mein se apni nij sampati hone ke liye chun liya hai.
* Tu koi ghinauni vastu na khana.
% Jo pashu tum kha sakte ho ve ye hain, arthaat gaay-bail, bhed-bakri,
® Harin, chikara, yakhmoor, banaili bakri, sabar, neelgaay, aur baineli bhed.

® Nidaan pashuon mein se jitne pashu chire va phate khur vale aur pagur karne vale hote hain unka

maans tum kha sakte ho.

’ Parantu pagur karne vale va chire khur valon mein se in pashuon ko, arthaat oont, kharha, aur
shapaan ko na khana, kyonki ye pagur to karte hain parantu chire khur ke nahi hote, is karan ve

tumbhare liye ashuddh hain.

8 Phir sooar, jo chire khur ka hota hai parantu pagur nahi karta, is karan vah tumhare liye ashuddh

hai. Tum na to inka maans khana, aur na inki loth chhoona.

? Phir jitne jaljantu hain un mein se tum inhein kha sakte ho, arthaat jitnon ke pankh aur chhilke

hote hain.

10 Parantu jitne bina pankh aur chhilke ke hote hain unhein tum na khana; kyonki ve tumhare liye
ashuddh hain.

1 Sab shuddh pakshiyon ka maans to tum kha sakte ho.

12 Parantu inka maans na khana, arthaat ukaab, hadphod, kurar;

13 Garood, cheel aur bhanti bhanti ke shahi;

14 Aur bhanti bhanti ke sab kaag;

15 Shutarmurg, tahmaas, jalkukkat, aur bhanti bhanti ke baaj;

'8 Chhota aur bada donon jati ka ullu, aur ghugghu;

7 Dhanesh, giddh, hadgeel;

18 Saras, bhanti bhanti ke bagule, nauva, aur chamgeedad.

19 Aur jitne rengne vale pakheru hain ve sab tumhare liye ashuddh hain; ve khaye na jayen.

20 Parantu sab shuddh pankh valon ka maans tum kha sakte ho.



21 Jo apni mrityu se mar jaye use tum na khana; use apne phatkon ke bheetar kisi pardeshi ko
khane ke liye de sakte ho, va kisi paraye ke haath bech sakte ho; parantu tu to apne Parmeshwar

Yahowa ke liye pavitra samaaj hai. Bakri ka bachcha uski mata ke doodh mein na pakana.

%2 Beej ki sari upaj mein se jo prativarsh khet mein upje uska dashmaansh avashya alag karke

rakhna.

23 Aur jis sthaan ko tera Parmeshwar Yahowa apne naam ka nivaas thahrane ke liye chun le us mein
apne ann, aur naye dakhamdhu, aur tatke tel ka dashmaansh, aur apne gaay-bailon aur bhed-
bakriyon ke pahilauthe apne Parmeshwar Yahowa ke samhane khaya karna; jis se tum uska bhay

nitya manna seekhoge.

24 Parantu yadi vah sthaan jis ko tera Parmeshwar Yahowa apna naam banaye rakhne ke liye chun
lega bahut door ho, aur is karan vahan ki yatra tere liye itni lambi ho ki tu apne Parmeshwar

Yahowa ki aasheesh se mili hui vastuein vahan na le ja sake,

25 To use bechke, roopye ko baandh, haath mein liye hue us sthaan par jana jo tera Parmeshwar

Yahowa chun lega,

26 Aur vahan gaay-bail, va bhed-bakri, va dakhamdhu, va madira, va kisi bhanti ki vastu kyon na
ho, jo tera ji chahe, use usi roopye se mol le kar apne gharane samet apne Parmeshwar Yahowa

ke samhane khakar aanand karna.

27 Aur apne phatkon ke bheetar ke leveeya ko na chhodna, kyonki tere saath uska koi bhaag va

ansh na hoga.

28 Teen teen varsh ke beetne par teesre varsh ki upaj ka sara dashmaansh nikaal kar apne phatkon
ke bheetar ikattha kar rakhna;

29 Tab leveeya jiska tere sang koi nij bhaag va ansh na hoga vah, aur jo pardeshi, aur anaath, aur
vidhvanye tere phatkon ke bheetar hon, ve bhi aakar pet bhar khayen; jis se tera Parmeshwar

Yahowa tere sab kamon mein tujhe aasheesh de.

! Saat saat varsh beetne par tum chhutkara diya karna,

2 Arthaat jis kisi rin dene vale ne apne padosi ko kuchh udhaar diya ho, to vah use chhod de; aur
apne padosi va bhai se usko barbas na bharva le, kyonki Yahowa ke naam se is chhutkare ka

prachaar huaa hai.

3 Pardeshi manushya se tu use barbas bharva sakta hai, parantu jo kuchh tere bhai ke paas tera ho

usko tu bina bharvaye chhod dena.

“ Tere beech koi daridra na rahega, kyonki jis desh ko tera Parmeshwar Yahowa tera bhaag karke

tujhe deta hai, ki tu uska adhikari ho, us mein vah tujhe bahut hi aasheesh dega.

® Itna avashya hai ki tu apne Parmeshwar Yahowa ki baat chitt lagakar sune, aur in sari aagyaon ke

manne mein jo main aaj tujhe sunata hoon chauksi kare.

® Tab tera Parmeshwar Yahowa apne vachan ke anusaar tujhe aasheesh dega, aur tu bahut jatiyon
ko udhaar dega, parantu tujhe udhaar lena na padega; aur tu bahut jatiyon par prabhuta karega,

parantu ve tere oopar prabhuta na karne payengi.

’ Jo desh tera Parmeshwar Yahowa tujhe deta hai uske kisi phatak ke bheetar yadi tere bhaiyon
mein se koi tere paas draridra ho, to apne us daridra bhai ke liye na to apna hriday kathor karna,

aur na apni mutthi kadi karna;

8 Jis vastu ki ghati usko ho, uska jitna prayojan ho utna avashya apna haath dheela karke usko

udhaar dena.

® Sachet rah ki tere man mein aisi adham chinta na samaye, ki satvan varsh jo chhutkare ka varsh
hai vah nikat hai, aur apni drishti tu apne us daridra bhai ki or se kroor karke use kuchh na de,

aur vah tere viruddh Yahowa ki duhai de, to yah tere liye paap thahrega.

10 Tu usko avashya dena, aur use dete samay tere man ko bura na lage; kyoki isi baat ke karan tera

Parmeshwar Yahowa tere sab kamon mein jin mein tu apna haath lagayega tujhe aasheesh dega.

" Tere desh mein daridra to sada paye jayenge, isliye main tujhe yah aagya deta hoon ki tu apne

desh mein apne deen-daridra bhaiyon ko apna haath dheela karke avashya daan dena.

12 Yadi tera koi bhaibandhu, arthaat koi ibri va ibrin, tere haath bike, aur vah chha: varsh teri seva

kar chuke, to satvein varsh usko apne paas se swatantra karke jane dena.
13 Aur jab tu usko swatantra karke apne paas se jane de tab use chhoochhe haath na jane dena;

4 Varan apni bhed-bakriyon, aur khalihaan, aur dakhamdhu ke kund mein se bahutayat se dena;

tere Parmeshwar Yahowa ne tujhe jaisi aasheesh di ho usi ke anusaar use dena.



15 Aur is baat ko smaran rakhna ki tu bhi Misr desh mein daas tha, aur tere Parmeshwar Yahowa ne

tujhe chhuda liya; is karan main aaj tujhe yah aagya sunata hoon.

16 Aur yadi vah tujh se or tere gharane se prem rakhta hai, aur tere sang aanand se rahta ho, aur is

karan tujh se kahne lage, ki main tere paas se na jaoonga;

7 To sutari le kar uska kaan kivaad par lagakar chhedna, tab vah sada tera daas bana rahega. Aur

apni dasi se bhi aisa hi karna.

18 Jab tu usko apne paas se swatantra karke jane de, tab use chhod dena tujh ko kathin na jaan
pade; kyonki usne chha: varsh do majdooron ke barabar teri seva ki hai. Aur tera Parmeshwar

Yahowa tere sare kamon mein tujh ko aasheesh dega.

19 Teri gayon aur bhed-bakriyon ke jitne pahilauthe nar hon un sabhon ko apne Parmeshwar
Yahowa ke liye pavitra rakhna; apni gayon ke pahilauthon se koi kaam na lena, aur na apni

bhed-bakriyon ke pahilauthon ka oon katarna.

20 Us sthaan par jo tera Parmeshwar Yahowa chun lega tu Yahowa ke samhane apne apne gharane

samet prati varsh uska maans khana.

21 Parantu yadi us mein kisi prakaar ka dosh ho, arthaat vah langda va andha ho, va us mein kisi

aur hi prakaar ki burai ka dosh ho, to use apne Parmeshwar Yahowa ke liye bali na karna.

22 Usko apne phatkon ke bheetar khana; shuddh aur ashuddh donon prakaar ke manushya jaise

chikare aur harin ka maans khate hain vaise hi uska bhi kha sakenge.

23 Parantu uska lohu na khana; use jal ki nai bhoomi par undel dena.



Vyavasthavivran 16 Deuteronomy 16

! Aabeeb ke maheene ko smaran karke apne Parmeshwar Yahowa ke liya phasah ka parvva manna;

kyoki aabeeb maheene mein tera Parmeshwar Yahowa raat ko tujhe Misr se nikaal laya.

2 Isliye jo sthaan Yahowa apne naam ka nivaas thahrane ko chun lega, vahi apne Parmeshwar
Yahowa ke liye bhed-bakriyon aur gaay-bail phasah karke bali karna.

3 Uske sang koi khameeri vastu na khana; saat din tak akhmeeri roti jo dukh ki roti hai khaya
karna; kyonki tu Misr desh se utavli karke nikla tha; isi reeti se tujh ko Misr desh se nikalne ka

din jeevan bhar smaran rahega.

# Saat din tak tere sare desh mein tere paas kahi khameer dekhne mein bhi na aaye; aur jo pashu tu

pahile din ki sandhya ko bali kare uske maans mein se kuchh bihaan tak rahne na paye.
® Phasah ko apne kisi phatak ke bheetar, jise tera Parmeshwar Yahowa tujhe de bali na karna.

® Jo sthaan tera Parmeshwar Yahowa apne naam ka nivaas karne ke liye chun le keval vahi, varsh ke
usi samay jis mein tu Misr se nikla tha, arthaat sooraj doobne par sandhyakaal ko, phasah ka

pashubli karna.

’ Tab uska maans usi sthaan mein jise tera Parmeshwar Yahowa chun le bhoonjkar khana; phir

bihaan ko uth kar apne apne dere ko laut jana.

8 Chha: din tak akhmeeri roti khaya karna; aur satvein din tere Parmeshwar Yahowa ke liye

mahasbha hoj; us din kisi prakaar ka kamkaaj na kiya jaye.
? Phir jab tu khet mein hansuaa lagane lage, tab se aarambh karke saat athvare ginna.

10 Tab apne Parmeshwar Yahowa ki aasheesh ke anusaar uske liye swechchha bali dekar athvaron

Nnaam parvva manna,

1 Aur us sthaan mein jo tera Parmeshwar Yahowa apne naam ka nivaas karne ko chun le apne apne
bete-betiyon, daas-dasiyon samet tu aur tere phatkon ke bheetar jo leveeya hon, aur jo jo
pardeshi, aur anaath, aur vidhvayen tere beech mein hon, ve sab ke sab apne Parmeshwar

Yahowa ke samhane aanand karein.

12 Aur smaran rakhna ki tu bhi Misr mein daas tha; isliye in vidhiyon ke palan karne mein chauksi

karna.

'3 Tu jab apne khalihaan aur dakhamdhu ke kund mein se sab kuchh ikattha kar chuke, tab

jhompdiyon ka parvva saat din mante rahna;

14 Aur apne is parvva mein apne apne bete betiyon, daas-dasiyon samet tu aur jo leveeya, aur

pardeshi, aur anaath, aur vidhvayen tere phatkon ke bheetar honve bhi aanand karein.



15 Jo sthaan Yahowa chun le us mein tu apne Parmeshwar Yahowa ke liye saat din tak parvva mante
rahna; kyonki tera Parmeshwar Yahowa teri sari badhti mein aur tere sab kamon mein tujh ko

aasheesh dega; tu aanand hi karna.

16 Varsh mein teen baar, arthaat akhmeeri roti ke parvva, aur athvaron ke parvva, aur jhompdiyon
ke parvva, in teenon parvva mein tumhare sab puroosh apne Parmeshwar Yahowa ke samhane

us sthaan mein jo vah chun lega jayen. Aur dekho, chhoochhe haath Yahowa ke samhane koi na
jaye;
7 Sab puroosh apni apni poonji, aur us aasheesh ke anusaar jo tere Parmeshwar Yahowa ne tujh ko

di ho, diya karein.

18 Tu apne ek ek gotra mein se, apne sab phatkon ke bheetar jinhein tera Parmeshwar Yahowa tujh

ko deta hai nyayi aur sardaar niyukt kar lena, jo logon ka nyaay dharm se kiya karein.

19 Tum nyaay na bigadna; tu na to pakshapaat karna; aur na to ghoos lena, kyonki ghoos

buddhimaan ki aankhein andhi kar deti hai, aur dharmiyon ki batein palat deti hai.

20 Jo kuchh nitaant theek hai usi ka peechha pakde rahna, jis se tu jeevit rahe, aur jo desh tera

Parmeshwar Yahowa tujhe deta hai uska adhikari bana rahe.

1 Tu apne Parmeshwar Yahowa ki jo vedi banayega uske paas kisi prakaar ki lakdi ki bani hui

ashera ka sthapan na karna.

22 Aur na koi laath khadi karna, kyonki us se tera Parmeshwar Yahowa ghrina karta hai.

! Tu apne Parmeshwar Yahowa ke liye koi bail va bhed-bakri bali na karna jis mein dosh va kisi

prakaar ki khot ho; kyonki aisa karna tere Parmeshwar Yahowa ke sameep ghrinit hai.

2 Jo bastiyan tera Parmeshwar Yahowa tujhe deta hai, yadi un mein se kisi mein koi puroosh va stri
aisi pai jaye, jisne tere Parmeshwar Yahowa ki vacha todkar aisa kaam kiya ho, jo uski drishti

mein bura hai,

® Arthaat meri aagya ka ullanghan karke paraye devtaon ki, va soorya, va chandrama, va aakaash ke

gan mein se kisi ki upasna ki ho, va usko dandavat kiya ho,

4 Aur yah baat tujhe batlai jaye aur tere sunne mein aaye; tab bhali bhanti poochhpaachh karna,

aur yadi yah baat sach thahre ki Israel mein aisa ghrinit karm kiya gaya hai,

® To jis puroosh va stri ne aisa bura kaam kiya ho, us puroosh va stri ko bahar apne phatkon par le

ja kar aisa pattharvaah karna ki vah mar jaye.

® Jo prandand ke yogya thahre vah ek hi ki sakshi se na maar dala jaye, kintu do va teen manushyon

ki sakshi se maar dala jaye.

’ Uske maar dalne ke liye sab se pahile sakshiyon ke haath, aur unke baad aur sab logon ke haath

us par uthein. Isi reeti se aisi burai ko apne madhya se door karna.

8 Yadi teri bastiyon ke bheetar koi jhagde ki baat ho, arthaat aapas ke khoon, va vivaad, va marpeet
ka koi mukaddama uthe, aur uska nyaay karna tere liye kathin jaan pade, to us sthaan ko ja kar

jo tera Parmeshwar Yahowa chun lega;

® Leveeya yajkon ke paas aur un dinon ke nyayiyon ke paas ja kar poochhtaachh karna, ki ve tum ko

nyaay ki batein batlayen.

10" Aur nyaay ki jaisi baat us sthaan ke log jo Yahowa chun lega tujhe bata dein, usi ke anusaar

karna; aur jo vyavastha ve tujhe dein usi ke anusaar chalne mein chauksi karna;

1 Vyavastha ki jo baat ve tujhe batayen, aur nyaay ki jo baat ve tujh se kahein, usi ke anusaar karna;

jo baat ve tujh ko batayen us se dahine va bayen na mudna.

12 Aur jo manushya abhimaan karke us yajak ki, jo vahan tere Parmeshwar Yahowa ki seva tahal
karne ko upasthit rahega, na mane, va us nyayi ki na sune, to vah manushya maar dala jaye; is

prakaar tu Israel mein se aisi burai ko door kar dena.
13 Is se sab log sunkar dar jayenge, aur phir abhimaan nahi karenge.

14 Jab tu us desh mein pahunche jise tera Parmeshwar Yahowa tujhe deta hai, aur uska adhikari ho,
aur un mein baskar kahne lage, ki charon or ki sab jatiyon ki nai main bhi apne oopar raja

thahraoonga;



15 Tab jis ko tera Parmeshwar Yahowa chun le avashya usi ko raja thahrana. Apne bhaiyon hi mein
se kisi ko apne oopar raja thahrana; kisi pardeshi ko jo tera bhai na ho tu apne oopar adhikari

nahi thahra sakta.

16 Aur vah bahut ghode na rakhe, aur na is mansa se apni praja ke logon ko Misr mein bheje ki uske
paas bahut se ghode ho jayen, kyonki Yahowa ne tum se kaha hai, ki tum us maarg se phir kabhi

na lautna.

7 Aur vah bahut striyan bhi na rakhe, aisa na ho ki uska man Yahowa ki or se palat jaye; aur na vah

apna sona roopa bahut badhaye.

18 Aur jab vah rajgaddi par virajmaan ho, tab isi vyavastha ki pustak, jo leveeya yajkon ke paas

rahegi, uski ek nakal apne liye kar le.

19 Aur vah use apne paas rakhe, aur apne jeevan bhar usko padha kare, jis se vah apne Parmeshwar
Yahowa ka bhay manna, aur is vyavastha aur in vidhiyon ki sari baton ke manne mein chauksi

karna seekhe;

20 Jis se vah apne man mein ghamand karke apne bhaiyon ko tuchchh na jane, aur in aagyaon se na
to dahine mude aur na bayen; jis se ki vah aur uske vansh ke log Israeliyon ke madhya bahut

dinon tak rajya karte rahein.

! Leveeya yajkon ka, varan sare leveeya gotriyon ka, Israeliyon ke sang koi bhaag va ansh na ho;

unka bhojan havya aur Yahowa ka diya huaa bhaag ho.

2 Unka apne bhaiyon ke beech koi bhaag na ho; kyonki apne vachan ke anusaar Yahowa unka nij
bhaag thahra hai.

® Aur chahe gaay-bail chahe bhed-bakri ka melabli ho, uske karne vale logon ki or se yajkon ka hak
yah ho, ki ve uska kandha aur donon gaal aur jhojh yajak ko dein.

* Tu uska apni pahili upaj ka ann, naya dakhamdhu, aur tatka tel, aur apni bhedon ka vah oon dena

jo pahili baar katra gaya ho.

® Kyonki tere Parmeshwar Yahowa ne tere sab gotriyon mein se usi ko chun liya hai, ki vah aur uske

vansh sada uske naam se seva tahal karne ko upasthit huaa karein.

® Phir yadi koi leveeya Israel ki bastiyon mein se kisi se, jahan vah pardeshi ki nai rahta ho, apne

man ki badi abhilasha se us sthaan par jaye jise Yahowa chun lega,

’ To apne sab leveeya bhaiyon ki nai, jo vahan apne Parmeshwar Yahowa ke samhane upasthit

honge, vah bhi uske naam se seva tahal kare.
8 Aur apne poorvajon ke bhaag ki mol ko chhod usko bhojan ka bhaag bhi unke samaan mila kare.

? Jab tu us desh mein pahunche jo tera Parmeshwar Yahowa tujhe deta hai, tab vahan ki jatiyon ke

anusaar ghinauna kaam karne ko na seekhna.

10 Tujh mein koi aisa na ho jo apne bete va beti ko aag mein hom karke chadhane vala, va bhavi

kahne vala, va shubh ashubh muhoorton ka manne vala, va tonha, va tantrik,
1 Va bajeegar, va ojhon se poochhne vala, va bhoot sadhne vala, va bhooton ka jagane vala ho.

12 Kyonki jitne aise aise kaam karte hain ve sab Yahowa ke sammukh ghrinit hain; aur inhi ghrinit

kamon ke karan tera Parmeshwar Yahowa un ko tere samhane se nikalne par hai.
13 Tu apne Parmeshwar Yahowa ke sammukh siddh bana rahna.

14 Ve jatiyan jinka adhikari tu hone par hai shubh-ashubh muhoorton ke manne valon aur bhavi

kahne valon ki suna karti hai; parantu tujh ko tere Parmeshwar Yahowa ne aisa karne nahi diya.

15 Tera Parmeshwar Yahowa tere madhya se, arthaat tere bhaiyon mein se mere samaan ek nabi ko

utpann karega; tu usi ki sunna;

16 Yah teri us binti ke anusaar hoga, jo tu ne horeb pahaad ke paas sabha ke din apne Parmeshwar
Yahowa se ki thi, ki mujhe na to apne Parmeshwar Yahowa ka shabd phir sunna, aur na vah badi

aag phir dekhni pade, kahi aisa na ho ki mar jaun.

7 Tab Yahowa ne mujh se kaha, ki ve jo kuchh kahte hain so theek kahte hain.



'8 So main unke liye unke bhaiyon ke beech mein se tere samaan ek nabi ko utpann karoonga; aur
apna vachan uske munh mein daloonga; aur jis jis baat ki main use aagya doonga vahi vah un ko

kah sunayega.

19 Aur jo manushya mere vah vachan jo vah mere naam se kahega grahan na karega, to main uska

hisaab us se loonga.

20 Parantu jo nabi abhimaan karke mere naam se koi aisa vachan kahe jiski aagya main ne use na di

ho, va paraye devtaon ke naam se kuchh kahe, vah nabi maar dala jaye.

21 Aur yadi tu apne man mein kahe, ki jo vachan Yahowa ne nahi kaha usko ham kis reeti se

pahichanein?

%2 To pahichaan yah hai ki jab koi nabi Yahowa ke naam se kuchh kahe; tab yadi vah vachan na
ghate aur poora na ho jaye, to vah vachan Yahowa ka kaha huaa nahi; parantu us nabi ne vah

baat abhimaan karke kahi hai, tu us se bhay na khana.

! Jab tera Parmeshwar Yahowa un jatiyon ko naash kare jinka desh vah tujhe deta hai, aur tu unke

desh ka adhikari ho ke unke nagron aur gharon mein rahne lage,

2 Tab apne desh ke beech jiska adhikari tera Parmeshwar Yahowa tujhe kar deta hai teen nagar

apne liye alag kar dena.

% Aur tu apne liye maarg bhi taiyaar karna, aur apne desh ke jo tera Parmeshwar Yahowa tujhe

saump deta hai teen bhaag karna, taki har ek khooni vahi bhaag jaye.

“ Aur jo khooni vahan bhaag kar apne praan ko bachaye, vah is prakaar ka hoj; arthaat vah kisi se

bina pahile bair rakhe va usko bina jane boojhe maar dala ho

® Jaise koi kisi ke sang lakdi katne ko jangal mein jaye, aur vriksh katne ko kulhadi haath se uthaye,
aur kulhadi bent se nikal kar us bhai ko aisi lage ki vah mar jaye to vah us nagron mein se kisi

mein bhaag kar jeevit rahe;

® Aisa na ho ki maarg ki lambai ke karan khoon ka palta lene vala apne krodh ke jwalan mein uska
peechha kar ke usko ja pakde, aur maar dale, yadyapi vah prandand ke yogya nahi, kyonki us se
bair nahi rakhta tha.

’ Isliye main tujhe yah aagya deta hoon, ki apne liye teen nagar alag kar rakhna.

8 Aur yadi tera Parmeshwar Yahowa us shapath ke anusaar jo usne tere poorvajon se khai thi tere

sivanon ko badhakar vah sara desh tujhe de, jiske dene ka vachan usne tere poorvajon ko diya
tha

® Yadi tu in sab aagyaon ke manne mein jinhein main aaj tujh ko sunata hoon chauksi kare, aur
apne Parmeshwar Yahowa se prem rakhe aur sada uske margon par chalta rahe to in teen

nagron se adhik aur bhi teen nagar alag kar dena,

10 Isliye ki tere us desh mein jo tera Parmeshwar Yahowa tera nij bhaag karke deta hai kisi nirdosh

ka khoon na bahaya jaye, aur uska dosh tujh par na lage.

1 Parantu yadi koi kisi se bair rakhkar uski ghaat mein lage, aur us par lapakkar use aisa mare ki

vah mar jaye, aur phir un nagron mein se kisi mein bhaag jaye,

12 To uske nagar ke purniye kisi ko bhej kar usko vahan se mangakar khoon ke palta lene vale ke

haath mein saump de, ki vah maar dala jaye.

13 Us par taras na khana, parantu nirdosh ke khoon ka dosh Israel se door karna, jis se tumhara
bhala hon.

14 Jo desh tera Parmeshwar Yahowa tujh ko deta hai, uska jo bhaag tujhe milega, us mein kisi ka

sivana jise agle logon ne thahraya ho na hatana.



15 Kisi manushya ke viruddh kisi prakaar ke adharm va paap ke vishay mein, chahe uska paap kaisa
hi kyon na ho, ek hi jan ki sakshi na sunna, parantu do va teen saksheeyon ke kahne se baat
pakki thahre.

'8 Yadi koi jhoothi sakshi dene vala kisi ke viruddh Yahowa se phir jane ki sakshi dene ko khada ho,

7 To ve donon manushya, jinke beech aisa mukaddama utha ho, Yahowa ke sammukh, arthaat un

dinon ke yajkon aur nyayiyon ke samhane khade kiye jayen;

'8 Tab nyayi bhali bhanti poochhpaachh karein, aur yadi yah nirnay paye ki vah jhootha sakshi hai,
aur apne bhai ke viruddh jhoothi sakshi di hai

19 To apne bhai ki jaisi bhi hani karvane ki yukti usne ki ho vaisi hi tum bhi uski karna; isi reeti se

apne beech mein se aisi burai ko door karna.
20 Aur doosre log sunkar darenge, aur aage ko tere beech phir aisa bura kaam nahi karenge.

21 Aur tu bilkul taras na khana; praan ki santi praan ka, aankh ki santi aankh ka, daant ki santi

daant ka, haath ki santi haath ka, paanv ki santi paanv ka dand dena.

! Jab tu apne shatruon se yuddh karne ko jaye, aur ghode, rath, aur apne se adhik sena ko dekhe,
tab un se na darna; tera Parmeshwar Yahowa jo tujh ko Misr desh se nikaal le aaya hai vah tere

sang hai.
2 Aur jab tum yuddh karne ko shatruon ke nikat jao, tab yajak sena ke paas aakar kahe,

® He Israeliyon suno, aaj tum apne shatruon se yuddh karne ko nikat aaye ho; tumhara man

kachcha na ho; tum mat daro, aur na tharathrao, aur na unke samhane bhay khao;

“ Kyonki tumhara Parmeshwar Yahowa tumhare shatruon se yuddh karne aur tumhein bachane ke

liye tumhare sang chalta hai.

® Phir sardaar sipahiyon se yah kahein, ki tum mein se kaun hai jisne naya ghar banaya ho aur uska
samarpan na kiya ho? To vah apne ghar ko laut jaye, kahi aisa na ho ki vah yuddh mein mar jaye

aur doosra manushya uska samarpan kare.

® Aur kaun hai jisne daakh ki bari lagai ho, parantu uske phal na khaye hon? Vah bhi apne ghar ko

laut jaye, aisa na ho ki vah sangraam mein mara jaye, aur doosra manushya uske phal khaye.

’ Phir kaun hai jisne kisi stri se byaah ki baat lagai ho, parantu usko byaah na laya ho? Vah bhi apne
ghar ko laut jaye, aisa na ho ki vah yuddh mein mara jaye, aur doosra manushya us se byaah kar

le.

8 Iske alava sardaar sipahiyon se yah bhi kahein, ki kaun kaun manushya hai jo darpok aur kachche
man ka hai, vah bhi apne ghar ko laut jaye, aisa na ho ki uski dekha dekhi uske bhaiyon ka bhi

hiyaav toot jaye.

° Aur jab pradhaan sipahiyon se yah kah chukein, tab un par pradhanta karne ke liye senaptiyon ko
niyukt karein.

10 Jab tu kisi nagar se yuddh karne ko unke nikat jaye, tab pahile us se sandhi karne ka samachaar
de.

™ Aur yadi vah sandhi karna angeekaar kare aur tere liye apne phatak khol de, tab jitne us mein

honve sab tere aadheen ho kar tere liye begaar karne vale thahrein.

12 Parantu yadi ve tujh se sandhi na karein, parantu tujh se ladna chahein, to tu us nagar ko gher

lena;

13 Aur jab tera Parmeshwar Yahowa use tere haath mein saump de tab us mein ke sab purooshon

ko talvaar se maar dalna.

14 Parantu striyan aur balbachche, aur pashu aadi jitni loot us nagar mein ho use apne liye rakh

lena; aur tere shatruon ki loot jo tera Parmeshwar Yahowa tujhe de use kaam mein lana.



15 Is prakaar un nagron se karna jo tujh se bahut door hain, aur in jatiyon ke nagar nahi hain.

'8 Parantu jo nagar in logon ke hain, jinka adhikari tera Parmeshwar Yahowa tujh ko thahrane par

hai, un mein se kisi prani ko jeevit na rakh chhodna,

7 Parantu un ko avashya satyanaash karna, arthaat hittiyon, emoriyon, kananiyon, parijjiyon,

hivviyon, aur yaboosiyon, jaise ki tere Parmeshwar Yahowa ne tujhe aagya di hai;

18 Aisa na ho ki jitne ghinaune kaam ve apne devtaon ki seva mein karte aaye hain vaisa hi karna

tumhein bhi sikhayen, aur tum apne Parmeshwar Yahowa ke viruddh paap karne lago.

19 Jab tu yuddh karte hue kisi nagar ko jeetne ke liye use bahut dinon tak ghere rahe, tab uske
vrikshon par kulhadi chala kar unhein naash na karna, kyonki unke phal tere khane ke kaam

aayenge, isliye unhein na katna. Kya maidaan ke vriksh bhi manushya hain ki tu un ko bhi gher

rakhe?

20 Parantu jin vrikshon ke vishay mein tu yah jaan le ki inke phal khane ke nahi hain, to un ko
katkar naash karna, aur us nagar ke viruddh us samay tak kot bandhe rahna jab tak vah tere

vash mein na aa jaye.

! Yadi us desh ke maidaan mein jo tera Parmeshwar Yahowa tujhe deta hai kisi mare hue ki loth

padi hui mile, aur usko kis ne maar dala hai yah jaan na pade,
2 To tere siyane log aur nyayi nikalkar us loth ke charon or ke ek ek nagar ki doori ko napein;

® Tab jo nagar us loth ke sab se nikat thahre, uske siyane log ek aisi kalor le rakhein, jis se kuchh

kaam na liya gaya ho, aur jis par jooaa kabhi na rakha gaya ho.

“ Tab us nagar ke siyane log us kalor ko ek barahmasi nadi ki aisi tarai mein jo na joti aur na boi gai

ho le jayen, aur usi tarai mein us kalor ka gala tod dein.

® Aur leveeya yajak bhi nikat aayen, kyonki tere Parmeshwar Yahowa ne un ko chun liya hai ki uski
seva tahal karein aur uske naam se aasheervaad diya karein, aur unke kahne ke anusaar har ek

jhagde aur marpeet ke mukaddame ka nirnay ho.

® Phir jo nagar us loth ke sab se nikat thahre, uske sab siyane log us kalor ke oopar jiska gala tarai

mein toda gaya ho apne apne haath dhokar kahein,
’ Yah khoon ham se nahi kiya gaya, aur na yah hamari aankhon ka dekha huaa kaam hai.

8 Isliye, he Yahowa, apni chhudai hui Israeli praja ka paap dhampkar nirdosh khoon ka paap apni

Israel praja ke sir par se utaar. Tab us khoon ka dosh un ko kshama kar diya jayega.

? Yon vah kaam karke jo Yahowa ki drishti mein theek hai tu nirdosh ke khoon ka dosh apne

madhya mein se door karna.

10 Jab tu apne shatruon se yuddh karne ko jaye, aur tera Parmeshwar Yahowa unhein tere haath

mein kar de, aur tu unhein bandhuaa kar le,

1 Tab yadi tu bandhuon mein kisi sundar stri ko dekhkar us par mohit ho jaye, aur us se byaah kar

lena chahe,
12 To use apne ghar ke bheetar le aana, aur vah apna sir mundaye, nakhoon kataye,

13 Aur apne bandhuaai ke vastra utaar ke tere ghar mein maheene bhar rahkar apne mata pita ke

liye vilaap karti rahe; uske baad tu uske paas jana, aur tu uska pati aur vah teri patni bane.

14 Phir yadi vah tujh ko achchhi na lage, to jahan vah jana chahe vahan use jane dena; usko roopya

le kar kahi na bechna, aur tu ne jo uski pat-pani li, is karan us se dasi ka sa vyavhaar na karna.

15 Yadi kisi puroosh ki do patniyan hon, aur use ek priya aur doosri apriya ho, aur priya aur apriya

donon striyan bete jane, parantu jetha apriya ka ho,

16 To jab vah apne putron ko sampatti ka batvara kare, tab yadi apriya ka beta jo sachmuch jetha
hai yadi jeevit ho, to vah priya ke bete ko jethaans na de sakega;



7 Vah yah jaan kar ki apriya ka beta mere pauroosh ka pahila phal hai, aur jethe ka adhikaar usi ka

hai, usi ko apni sari sampatti mein se do bhaag dekar jethansi mane.

18 Yadi kisi ke hatheela aur dangait beta ho, jo apne mata-pita ki baat na mane, kintu tadna dene

par bhi unki na sune,

19 To uske mata-pita use pakadkar apne nagar se bahar phatak ke nikat nagar ke siyanon ke paas le
jayen,

20 Aur ve nagar ke siyanon se kahein, ki hamara yah beta hatheela aur dangait hai, yah hamari nahi

sunta; yah udau aur piyakkad hai.

%1 Tab us nagar ke sab puroosh usko pattharvaah karke maar dale, yon tu apne madhya mein se aisi

burai ko door karna, tab sare Israeli sunkar bhay khayenge.

22 Phir yadi kisi se prandand ke yogya koi paap huaa ho jis se vah maar dala jaye, aur tu uski loth ko
vriksh par latka de,

23 To vah loth raat ko vriksh par tangi na rahe, avashya usi din use mitti dena, kyonki jo latkaya
gaya ho vah Parmeshwar ki or se shapit thaharta hai; isliye jo desh tera Parmeshwar Yahowa tera

bhaag karke deta hai uski bhoomi ko ashuddh na karna.

! Tu apne bhai ke gaay-bail va bhed-bakri ko bhatki hui dekhkar andekhi na karna, usko avashya

uske paas pahuncha dena.

2 Parantu yadi tera vah bhai nikat na rahta ho, va tu use na janta ho, to us pashu ko apne ghar ke
bheetar le aana, aur jab tak tera vah bhai usko na dhoondhe tab tak vah tere paas rahe; aur jab

vah use dhoondhe tab usko de dena.

® Aur uske gadhe va vastra ke vishay, varan uski koi vastu kyon na ho, jo us se kho gai ho aur tujh ko

mile, uske vishay mein bhi aisa hi karna; tu dekhi-andekhi na karna.

“ Tu apne bhai ke gadhe va bail ko maarg par gira huaa dekhkar andekhi na karna; uske uthane

mein avashya uski sahayta karna.

® Koi stri puroosh ka pahirava na pahine, aur na koi puroosh stri ka pahirava pahine; kyonki aise

kamon ke sab karne vale tere Parmeshwar Yahowa ki drishti mein ghrinit hain.

® Yadi vriksh va bhoomi par tere samhane maarg mein kisi chidiya ka ghonsla mile, chahe us mein
bachche hon chahe ande, aur un bachchon va andon par unki maa baithi hui ho, to bachchon

samet maa ko na lena;

" Bachchon ko apne liye le to le, parantu maa ko avashya chhod dena; isliye ki tera bhala ho, aur

teri aayu ke din bahut hon.

8 Jab tu naya ghar banaye tab uski chhat par aad ke liye munder banana, aisa na ho ki koi chhat par

se gir pade, aur tu apne gharane par khoon ka dosh lagaye.

° Apni daakh ki bari mein do prakaar ke beej na bona, aisa na ho ki uski sari upaj, arthaat tera boya

huaa beej aur daakh ki bari ki upaj donon apvitra thahrein.
10 Bail aur gadha donon sang jotkar hal na chalana.
™ Oon aur sani ki milavat se bana huaa vastra na pahinna.
12 Apne odhne ke charon or ki kor par jhalar lagaya karna.
13 Yadi koi puroosh kisi stri ko byahe, aur uske paas jane ke samay vah usko apriya lage,

14 Aur vah us stri ki namadhrai kare, aur yah kahkar us par kukarm ka dosh lagaye, ki is stri ko

main ne byaha, aur jab us se sangti ki tab us mein kunvari avastha ke lajhan na paye,

15 To us kanya ke mata-pita uske kunvareepan ke chinh le kar nagar ke vriddh logon ke paas phatak

ke bahar jayen;

16 Aur us kanya ka pita vriddh logon se kahe, main ne apni beti is puroosh ko byaah di, aur vah

usko apriya lagti hai;



7 Aur vah to yah kahkar us par kukarm ka dosh lagata hai, ki main ne teri beti mein kunvareepan
ke lajhan nahi paye. Parantu meri beti ke kunvareepan ke chinh ye hain. Tab uske mata-pita

nagar ke vriddh logon ke samhane us chaddar ko phailayen.
18 Tab nagar ke siyane log us puroosh ko pakad kar tadna dein;

19 Aur us par sau shekel roope ka dand bhi laga kar us kanya ke pita ko dein, isliye ki usne ek Israeli
kanya ki namadhrai ki hai; aur vah usi ki patni bani rahe, aur vah jeevan bhar us stri ko tyagne

na paye.

20 Parantu yadi us kanya ke kunvareepan ke chinh paye na jayen, aur us puroosh ki baat sach

thahre,

21 To ve us kanya ko uske pita ke ghar ke dwaar par le jayen, aur us nagar ke puroosh usko
pattharvaah karke maar dalein; usne to apne pita ke ghar mein veshya ka kaam karke burai ki

hai; yon tu apne madhya mein se aisi burai ko door karna.

%2 Yadi koi puroosh doosre puroosh ki byahi hui stri ke sang sota huaa pakda jaye, to jo puroosh us
stri ke sang soya ho vah aur vah stri donon maar dalein jayen; is prakaar tu aisi burai ko Israel

mein se door karna.

23 Yadi kisi kunvari kanya ke byaah ki baat lagi ho, aur koi doosra puroosh use nagar mein pakar us

se kukarm kare,

24 To tum un donon ko us nagar ke phatak ke bahar le ja kar un ko pattharvaah karke maar dalna,
us kanya ko to isliye ki vah nagar mein rahte hue bhi nahi chillai, aur us puroosh ko is karan ki

usne padosi ki stri ki pat-pani li hai; is prakaar tu apne madhya mein se aisi burai ko door karna.

25 Parantu yadi koi puroosh kisi kanya ko jiske byaah ki baat lagi ho maidaan mein pakar barbas us

se kukarm kare, to keval vah puroosh maar dala jaye, jisne us se kukarm kiya ho.

26 Aur us kanya se kuchh na karna; us kanya ka paap prandand ke yogya nahi, kyonki jaise koi apne

padosi par chadhai karke use maar dale, vaisi hi yah baat bhi thahregi;

27 Ki us puroosh ne us kanya ko maidaan mein paya, aur vah chillai to sahi, parantu usko koi

bachane vala na mila.

28 Yadi kisi puroosh ko koi kunvari kanya mile jiske byaah ki baat na lagi ho, aur vah use pakad kar

uske saath kukarm kare, aur ve pakde jayen,

29 To jis puroosh ne us se kukarm kiya ho vah us kanya ke pita ko pachaas shekel roopa de, aur vah

usi ki patni ho, usne us ki pat-pani li; is karan vah jeevan bhar use na tyagne paye.

30 Koi apni sauteli mata ko apni stri na banaye, vah apne pita ka odhna na ughade.

! Jiske and kuchle gaye va ling kaat dala gaya ho vah Yahowa ki sabha mein na aane paye.

2 Koi kukarm se janma huaa Yahowa ki sabha mein na aane paye; kintu das peedhi tak uske vansh

ka koi Yahowa ki sabha mein na aane paye.

* Koi ammoni va moaabi Yahowa ki sabha mein na aane paye; unki dasvi peedhi tak ka koi Yahowa

ki sabha mein kabhi na aane paye;

4 Is karan se ki jab tum Misr se nikal kar aate the tab unhonne ann jal le kar maarg mein tum se
bhent nahi ki, aur yah bhi ki unhonne aramnahraim desh ke pator nagar vale bor ke putra

bilaam ko tujhe shaap dene ke liye dakshina di.

> Parantu tere Parmeshwar Yahowa ne bilaam ki na suni; kintu tere Parmeshwar Yahowa ne tere
nimitt uske shaap ko aasheesh se palat diya, isliye ki tera Parmeshwar Yahowa tujh se prem

rakhta tha.
® Tu jeevan bhar unka kushal aur bhalai kabhi na chahna.

’ Kisi edomi se ghrina na karna, kyonki vah tera bhai hai; kisi misri se bhi ghrina na karna, kyonki

uske desh mein tu pardeshi ho kar raha tha.
8 Unke jo parpote utpann honve Yahowa ki sabha mein aane payen.
? Jab tu shatruon se ladne ko ja kar chhavni dale, tab sab prakaar ki buri baton se bacha rahna.

10 Yadi tere beech koi puroosh us ashuddhata se jo ratri ko aap se aap huaa karti hai ashuddh huaa

ho, to vah chhavni se bahar jaye, aur chhavni ke bheetar na aaye;

" Parantu sandhya se kuchh pahile vah snaan kare, aur jab soorya doob jaye tab chhavni mein

aaye.
2 Chhavni ke bahar tere disha phirne ka ek sthaan huaa kare, aur vahi disha phirne ko jaya karna;

13 Aur tere paas ke hathiyaron mein ek khanti bhi rahe; aur jab tu disha phirne ko baithe, tab us se

khodkar apne mal ko dhaamp dena.

14 Kyonki tera Parmeshwar Yahowa tujh ko bachane aur tere shatruon ko tujh se harvane ko teri
chhavni ke madhya ghoomta rahega, isliye teri chhavni pavitra rahni chahiye, aisa na ho ki vah

tere madhya mein koi ashuddh vastu dekhkar tujh se phir jaye.
15 Jo daas apne swami ke paas se bhagkar teri sharan le usko uske swami ke haath na pakda dena;

16 Vah tere beech jo nagar use achchha lage usi mein tere sang rahne paye; aur tu us par andher na

karna.

17 Israeli striyon mein se koi devdasi na ho, aur na Israeliyon mein se koi puroosh aisa bura kaam

karne vala ho.



'8 Tu veshyapan ki kamai va kutte ki kamai kisi mannat ko poori karne ke liye apne Parmeshwar
Yahowa ke ghar mein na lana; kyonki tere Parmeshwar Yahowa ke sameep ye donon ki donon

kamai ghrinit karm hai.

19 Apne kisi bhai ko byaaj par rin na dena, chahe roopya ho, chahe bhojan-vastu ho, chahe koi

vastu ho jo byaaj par di jati hai, use byaaj na dena.

20 Tu pardeshi ko byaaj par rin to de, parantu apne kisi bhai se aisa na karna, taki jis desh ka
adhikari hone ko tu ja raha hai, vahan jis jis kaam mein apna haath lagaye, un sabhon ko tera

Parmeshwar Yahowa tujhe aasheesh de.

21 Jab tu apne Parmeshwar Yahowa ke liye mannat mane, to uske poori karne mein vilamb na
karna; kyonki tera Parmeshwar Yahowa use nishchay tujh se le lega, aur vilamb karne se tu papi

thahrega.
22 Parantu yadi tu mannat na mane, to tera koi paap nahi.

23 Jo kuchh tere munh se nikle uske poora karne mein chauksi karna; tu apne munh se vachan
dekar apni ichchha se apne Parmeshwar Yahowa ki jaisi mannat mane, vaisa hi swatantrata

poorvak use poora karna.

24 Jab tu kisi doosre ki daakh ki bari mein jaye, tab pet bhar manmane daakh kha to kha, parantu

apne patra mein kuchh na rakhna.

25 Aur jab tu kisi doosre ke khade khet mein jaye, tab tu haath se balein tod sakta hai, parantu kisi

doosre ke khade khet par hansuaa na lagana.

! Yadi koi puroosh kisi stri ko byaah le, aur uske baad usmein lajja ki baat pakar us se aprasann ho,

to vah uske liye tyagpatra likhkar aur uske haath mein dekar usko apne ghar se nikaal de.
2 Aur jab vah uske ghar se nikal jaye, tab doosre puroosh ki ho sakti hai.

% Parantu yadi vah us doosre puroosh ko bhi apriya lage, aur vah uske liye tyagpatra likhkar uske
haath mein dekar use apne ghar se nikaal de, va vah doosra puroosh jisne usko apni stri kar liya

ho mar jaye,

“ To uska pahila pati, jisne usko nikaal diya ho, uske ashuddh hone ke baad use apni patni na
banane paye kyonki yah Yahowa ke sammukh ghrinit baat hai. Is prakaar tu us desh ko jise tera

Parmeshwar Yahowa tera bhaag karke tujhe deta hai papi na banana.

® Jo puroosh haal ka byaha huaa ho, vah sena ke saath na jaye aur na kisi kaam ka bhaar us par dala
jaye; vah varsh bhar apne ghar mein swatantrata se rahkar apni byahi hui stri ko prasann karta

rahe.

® Koi manushya chakki ko va uske oopar ke paat ko bandhak na rakhe; kyonki vah to manon praan
hi ko bandhak rakhna hai.

’ Yadi koi apne kisi Israeli bhai ko daas banane va bech dalne ki mansa se churata huaa pakda jaye,

to aisa chor maar dala jaye; aisi burai ko apne madhya mein se door karna.

8 Kodh ki vyadhi ke vishay mein chaukas rahna, aur jo kuchh leveeya yajak tumhein sikhayen usi ke
anusaar yatn se karne mein chauksi karna; jaisi aagya main ne un ko di hai vaisa karne mein

chauksi karna.

° Smaran rakh ki tere Parmeshwar Yahowa ne, jab tum Misr se nikalkar aa rahe the, tab maarg

mein Mariyam se kya kiya.

10 Jab tu apne kisi bhai ko kuchh udhaar de, tab bandhak ki vastu lene ke liye uske ghar ke bheetar

na ghusna.
! Tu bahar khada rahna, aur jis ko tu udhaar de vahi bandhak ki vastu ko tere paas bahar le aaye.
12 Aur yadi vah manushya kangaal ho, to uska bandhak apne paas rakhe hue na sona;

13 Soorya ast hote hote use vah bandhak avashya pher dena, isliye ki vah apna odhna odhkar so
sake aur tujhe aasheervaad de; aur yah tere Parmeshwar Yahowa ki drishti mein dharm ka kaam

thahrega.

14 Koi majdoor jo deen aur kangaal ho, chahe vah tere bhaiyon mein se ho chahe tere desh ke

phatkon ke bheetar rahne vale pardeshiyon mein se ho, us par andher na karna;



15 Yah jankar, ki vah deen hai aur uska man majdoori mein laga rahta hai, majdoori karne hi ke din
sooryaast se pahile tu uski majdoori dena; aisa na ho ki vah tere karan Yahowa ki dohai de, aur

tu papi thahre.

16 Putra ke karan pita na maar dala jaye, aur na pita ke karan putra maar dala jaye; jisne paap kiya

ho vahi us paap ke karan maar dala jaye.

17 Kisi pardeshi manushya va anaath balak ka nyaay na bigadna, aur na kisi vidhva ke kapde ko
bandhak rakhna;

18 Aur is ko smaran rakhna ki tu Misr mein daas tha, aur tera Parmeshwar Yahowa tujhe vahan se

chhuda laya haij; is karan main tujhe yah aagya deta hoon.

19 Jab tu apne pakke khet ko kate, aur ek poola khet mein bhool se chhoot jaye, to use lene ko phir
na laut jana; vah pardeshi, anaath, aur vidhva ke liye pada rahe; isliye ki Parmeshwar Yahowa

tere sab kamon mein tujh ko aasheesh de.

20 Jab tu apne jalpai ke vriksh ko jhade, tab daliyon ko doosri baar na jhadna; vah pardeshi, anaath,

aur vidhva ke liye rah jaye.

21 Jab tu apni daakh ki bari ke phal tode, to uska dana dana na tod lena; vah pardeshi, anaath aur

vidhva ke liye rah jaye.

22 Aur is ko smaran rakhna ki tu Misr desh mein daas tha; is karan main tujhe yah aagya deta hoon.

! Yadi manushyon ke beech koi jhagda ho, aur ve nyaay karvane ke liye nyayiyon ke paas jayen, aur

ve unka nyaay karein, to nirdosh ko nirdosh aur doshi ko doshi thahrayen.

2 Aur yadi doshi maar khane ke yogya thahre, to nyayi usko girvakar apne samhane jaisa uska dosh

ho uske anusaar kode gin ginkar lagvaye.

% Vah use chalees kode tak lagva sakta hai, is se adhik nahi lagva sakta; aisa na ho ki is se adhik

bahut maar khilvane se tera bhai teri drishti mein tuchchh thahre.
4 Danvte samay chalte hue bail ka munh na bandhana.

® Jab koi bhai sang rahte hon, aur un mein se ek niputra mar jaye, to uski stri ka byaah par gotri se
na kiya jaye; uske pati ka bhai uske paas ja kar use apni patni kar le, aur us se pati ke bhai ka

dharm palan kare.

® Aur jo pahila beta us stri se utpann ho vah us mare hue bhai ke naam ka thahre, jis se ki uska

naam Israel mein se mit na jaye.

’ Yadi us stri ke pati ke bhai ko use byahna na bhaye, to vah stri nagar ke phatak par vriddh logon
ke paas ja kar kahe, ki mere pati ke bhai ne apne bhai ka naam istrayel mein banaye rakhne se

nakaar diya hai, aur mujh se pati ke bhai ka dharm palan karna nahi chahta.

8 Tab us nagar ke vriddh us puroosh ko bulvakar use samjhayen; aur yadi vah apni baat par ada

rahe, aur kahe, ki mujhe is ko byahna nahi bhavta,

® To uske bhai ki patni un vriddh logon ke samhane uske paas ja kar uske paanv se jooti utare, aur
uske moonh par thook de; aur kahe, jo puroosh apne bhai ke vansh ko chalana na chahe us se isi

prakaar vyavhaar kiya jayega.
10 Tab Israel mein us puroosh ka yah naam padega, arthaat jooti utare hue puroosh ka gharana.

" Yadi do puroosh aapas mein marpeet karte hon, aur un mein se ek ki patni apne pati ko marne

vale ke haath se chhudane ke liye paas jaye, aur apna haath badhakar uske gupt ang ko pakde,
12 To us stri ka haath kaat dalna; us par taras na khana.
13 Apni thaili mein bhanti bhanti ke arthaat ghatti-badhti batakhre na rakhna.
4 Apne ghar mein bhanti bhanti ke, arthaat ghatti-badhti napue na rakhna.

15 Tere batakhre aur napue poore poore aur dharm ke hon; isliye ki jo desh tera Parmeshwar

Yahowa tujhe deta hai us mein teri aayu bahut ho.

16 Kyonki aise kamon mein jitne kutilta karte hain ve sab tere Parmeshwar Yahowa ki drishti mein

ghrinit hain.

17 Smaran rakh ki jab tu Misr se nikalkar aa raha tha tab amalek ne tujh se maarg mein kya kiya,



18 Arthaat un ko Parmeshwar ka bhay na tha; is karan usne jab tu maarg mein thaka manda tha, tab

tujh par chadhai karke jitne nirbal hone ke karan sab se peechhe the un sabhon ko mara.

19 Isliye jab tera Parmeshwar Yahowa us desh mein, jo vah tera bhaag karke tere adhikaar mein kar
deta hai, tujhe charon or ke sab shatruon se vishraam de, tab amalek ka naam dharti par se mita

dalna; aur tum is baat ko na bhoolna.

! Phir jab tu us desh mein jise tera Parmeshwar Yahowa tera nij bhaag karke tujhe deta hai

pahunche, aur uska adhikari ho kar un mein bas jaye,

2 Tab jo desh tera Parmeshwar Yahowa tujhe deta hai, uski bhoomi ki bhanti bhanti ki jo pahili
upaj tu apne ghar layega, us mein se kuchh tokri mein le kar us sthaan par jana, jise tera

Parmeshwar Yahowa apne naam ka nivaas karne ko chun le.

? Aur un dinon ke yajak ke paas ja kar yah kahna, ki main aaj tere Parmeshwar Yahowa ke samhane
nivedan karta hoon, ki Yahowa ne ham logon ko jis desh ke dene ki hamare poorvajon se

shapath khai thi us mein main aa gaya hoon.
“ Tab yajak tere haath se vah tokri le kar tere Parmeshwar Yahowa ki vedi ke samhane dhar de.

® Tab tu apne Parmeshwar Yahowa se is prakaar kahna, ki mera moolpuroosh ek arami manushya
tha jo marne par tha; aur vah apne chhote se parivaar samet Misr ko gaya, aur vahan pardeshi
ho kar raha; aur vahan us se ek badi, aur samarthi, aur bahut manushyon se bhari hui jati

utpann hui.
® Aur misriyon ne ham logon se bura bartaav kiya, aur hamein dukh diya, aur ham se kathin seva li.

’ Parantu ham ne apne poorvajon ke Parmeshwar Yahowa ki dohai di, aur Yahowa ne hamari

sunkar hamare dukh-shram aur andher par drishti ki;

8 Aur Yahowa ne balvant haath aur badhai hui bhuja se ati bhayanak chinh aur chamatkaar

dikhlakar ham ko Misr se nikaal laya;

® Aur hamein is sthaan par pahunchakar yah desh jis mein doodh aur madhu ki dharayen bahti

hain hamein de diya hai.
10" Ab he Yahowa, dekh, jo bhoomi tu ne mujhe di hai uski pahli upaj main tere paas le aaya hoon.
1 Tab tu use apne Parmeshwar Yahowa ke samhane rakhna; aur Yahowa ko dandavat karna;

12 Aur jitne achchhe padaarth tera Parmeshwar Yahowa tujhe aur tere gharane ko de, unke karan tu

leveeyon aur apne madhya mein rahne vale pardeshiyon sahit aanand karna.

13 Aur tu apne Parmeshwar Yahowa se kahna, ki main ne teri sab aagyaon ke anusaar pavitra
thahrai hui vastuon ko apne ghar se nikala, aur leveeya, pardeshi, anaath, aur vidhva ko de diya

hai; teri kisi aagya ko main ne na to tala hai, aur na bhoola hai.

14 Un vastuon mein se main ne shok ke samay nahi khaya, aur na un mein se koi vastu ashuddhata
ki dasha mein ghar se nikali, aur na kuchh shok karne valon ko diya; main ne apne Parmeshwar

Yahowa ki sun li, main ne teri sab aagyaon ke anusaar kiya hai.



15 Tu swarg mein se jo tera pavitra dhaam hai drishti karke apni praja Israel ko aasheesh de, aur is
doodh aur madhu ki dharaon ke desh ki bhoomi par aasheesh de, jise tu ne hamare poorvajon

se khai hui shapath ke anusaar hamein diya hai.

16 Aaj ke din tera Parmeshwar Yahowa tujh ko inhi vidhiyon aur niymon ke manne ki aagya deta

hai; isliye apne sare man aur sare praan se inke manne mein chauksi karna.

7 Tu ne to aaj Yahowa ko apna Parmeshwar mankar yah vachan diya hai, ki main tere banaye hue
margon par chaloonga, aur teri vidhiyon, aagyaon, aur niymon ko mana karoonga, aur teri suna

karoonga.

18 Aur Yahowa ne bhi aaj tujh ko apne vachan ke anusaar apna prajaroopi nij dhan sampatti mana

hai, ki tu uski sab aagyaon ko mana kare,

19 Aur ki vah apni banai hui sab jatiyon se adhik prashansa, naam, aur shobha ke vishay mein tujh
ko pratishthit kare, aur tu uske vachan ke anusaar apne Parmeshwar Yahowa ki pavitra praja

bana rahe.

! Phir Israel ke vriddh logon samet Musa ne praja ke logon ko yah aagya di, ki jitni aagyayen main

aaj tumhein sunata hoon un sab ko manna.

2 Aur jab tum yardan paar hoke us desh mein pahuncho, jo tera Parmeshwar Yahowa tujhe deta

hai, tab bade bade patthar khade kar lena, aur un par choona potna;

® Aur paar hone ke baad un par is vyavastha ke sare vachnon ko likhna, isliye ki jo desh tere
poorvajon ka Parmeshwar Yahowa apne vachan ke anusaar tujhe deta hai, aur jis mein doodh

aur madhu ki dharayen bahti hain, us desh mein tu jane paye.

# Phir jin pattharon ke vishay mein main ne aaj aagya di hai, unhein tum yardan ke paar ho kar

ebaal pahaad par khada karna, aur un par choona potna.

® Aur vahi apne Parmeshwar Yahowa ke liye pattharon ki ek vedi banana, un par koi aujaar na

chalana.

® Apne Parmeshwar Yahowa ki vedi anagdhe pattharon ki banakar un par uske liye homabli

chadhana;

’ Aur vahi melabli bhi chadhakar bhojan karna, aur apne Parmeshwar Yahowa ke sammukh

aanand karna.
8 Aur un pattharon par is vyavastha ke sab vachnon ko shuddh reeti se likh dena.

? Phir Musa aur leveeya yajkon ne sab Israeliyon se yah bhi kaha, ki he Israel, chup rahkar sun; aaj

ke din tu apne Parmeshwar Yahowa ki praja ho gaya hai.

10 Isliye apne Parmeshwar Yahowa ki baat manna, aur uski jo jo aagya aur vidhi main aaj tujhe

sunata hoon unka palan karna.
11 Phir usi din Musa ne praja ke logon ko yah aagya di,

12 Ki jab tum yardan paar ho jao tab shimon, levi, Yahuda, issakaar, yusuph, aur binyameen, ye

girijjeem pahaad par khade ho kar aasheervaad sunayen.

13 Aur rooben, gaad, aasher, jabooloon, daan, aur naptali, ye ebaal pahaad par khade ho ke shaap

sunayen.
14 Tab leveeya log sab Israeli purooshon se pukaar ke kahein,

15 Ki shapit ho vah manushya jo koi moorti kareegar se khudvakar va dhalvakar nirale sthaan mein

sthapan kare, kyonki is se Yahowa ko ghrina lagti hai. Tab sab log kahein, Aamin.
16 Shapit ho vah jo apne pita va mata ko tuchchh jane. Tab sab log kahein, Aamin.

7 Shapit ho vah jo kisi doosre ke sivane ko hataye. Tab sab log kahein, Aamin.



18 Shapit ho vah jo andhe ko maarg se bhatka de. Tab sab log kahein, Aamin.
19 Shapit ho vah jo pardeshi, anaath, va vidhva ka nyaay bigade. Tab sab log kahein Aamin.

20 Shapit ho vah jo apni sauteli mata se kukarm kare, kyoki vah apne pita ka odhna ughadta hai.

Tab sab log kahein, Aamin.
21 Shapit ho vah jo kisi prakaar ke pashu se kukarm kare. Tab sab log kahein, Aamin.

22 Shapit ho vah jo apni bahin, chahe sagi ho chahe sauteli, us se kukarm kare. Tab sab log kahein,

Aamin.
23 Shapit ho vah jo apni saas ke sang kukarm kare. Tab sab log kahein, Aamin.
24 Shapit ho vah jo kisi ko chhipkar mare. Tab sab log kahein, Aamin.
25 Shapit ho vah jo nirdosh jan ke maar dalne ke liye dhan le. Tab sab log kahein, Aamin.

26 Shapit ho vah jo is vyavastha ke vachnon ko mankar poora na kare. Tab sab log kahein, Aamin.

! Yadi tu apne Parmeshwar Yahowa ki sab aagyayen, jo main aaj tujhe sunata hoon, chauksi se

poori karne ka chitt lagakar uski sune, to vah tujhe prithvi ki sab jatiyon mein shresht karega.
2 Phir apne Parmeshwar Yahowa ki sunne ke karan ye sab aarsheevaad tujh par poore honge.
® Dhanya ho tu nagar mein, dhanya ho tu khet mein.

“ Dhanya ho teri santaan, aur teri bhoomi ki upaj, aur gaay aur bhed-bakri aadi pashuon ke
bachche.

® Dhanya ho teri tokri aur teri kathauti.
® Dhanya ho tu bheetar aate samay, aur dhanya ho tu bahar jate samay.

” Yahowa aisa karega ki tere shatru jo tujh par chadhai karenge ve tujh se haar jayenge; ve ek maarg

se tujh par chadhai karenge, parantu tere samhane se saat maarg se ho kar bhaag jayenge.

8 Tere khatton par aur jitne kamon mein tu haath lagayega un sabhon par Yahowa aasheesh dega;

isliye jo desh tera Parmeshwar Yahowa tujhe deta hai us mein vah tujhe aasheesh dega.

® Yadi tu apne Parmeshwar Yahowa ki aagyaon ko mante hue uske margon par chale, to vah apni

shapath ke anusaar tujhe apni pavitra praja karke sthir rakhega.
10" Aur prithvi ke desh desh ke sab log yah dekhkar, ki tu Yahowa ka kahlata hai, tujh se dar jayenge.

1 Aur jis desh ke vishay Yahowa ne tere poorvajon se shapath khakar tujhe dene ko kaha, tha us

mein vah teri santaan ki, aur bhoomi ki upaj ki, aur pashuon ki badhti karke teri bhalai karega.

12 Yahowa tere liye apne aakashroopi uttam bhandaar ko khol kar teri bhoomi par samay par menh
barsaya karega, aur tere sare kamon par aasheesh dega; aur tu bahuteri jatiyon ko udhaar dega,

parantu kisi se tujhe udhaar lena na padega.

13 Aur Yahowa tujh ko poonchh nahi, kintu sir hi thahrayega, aur tu neeche nahi, parantu oopar hi
rahega; yadi Parmeshwar Yahowa ki aagyayen jo main aaj tujh ko sunata hoon, tu unke manne

mein man lagakar chauksi kare;

14 Aur jin vachnon ki main aaj tujhe aagya deta hoon un mein se kisi se dahine va bayen mudke

paraye devtaon ke peechhe na ho le, aur na unki seva kare.

15 Parantu yadi tu apne Parmeshwar Yahowa ki baat na sune, aur uski sari aagyaon aur vidhiyon ke

palne mein jo main aaj sunata hoon chauksi nahi karega, to ye sab shaap tujh par aa padenge.
16 Arthaat shapit ho tu nagar mein, shapit ho tu khet mein.
7 Shapit ho teri tokri aur teri kathauti.

18 Shapit ho teri santaan, aur bhoomi ki upaj, aur gayon aur bhed-bakriyon ke bachche.



19 Shapit ho tu bheetar aate samay, aur shapit ho tu bahar jate samay.

20 Phir jis jis kaam mein tu haath lagaye, us mein Yahowa tab tak tujh ko shaap deta, aur bhayatur
karta, aur dhamki deta rahega, jab tak tu mit na jaye, aur sheeghra nasht na ho jaye; yah is karan

hoga ki tu Yahowa ko tyagkar dusht kaam karega.

21 Aur Yahowa aisa karega ki mari tujh mein phailkar us samay tak lagi rahegi, jab tak jis bhoomi ke

adhikari hone ke liye tu ja raha hai us se tera ant na ho jaye.

%2 Yahowa tujh ko kshayrog se, aur jwar, aur daah, aur badi jalan se, aur talvaar se, aur jhulas, aur

gerooi se marega; aur ye us samay tak tera peechha kiye rahenge, tab tak tu satyanaash na ho
jaye.
23 Aur tere sir ke oopar aakaash peetal ka, aur tere paanv ke tale bhoomi lohe ki ho jayegi.

24 Yahowa tere desh mein pani ke badle balu aur dhooli barsayega; vah aakaash se tujh par yahan

tak barsegi ki tu satyanaash ho jayega.

25 Yahowa tujh ko shatruon se harvayega; aur tu ek maarg se unka samhana karne ko jayega,
parantu saat maarg se ho kar unke samhane se bhaag jayega; aur prithvi ke sab rajyon mein

mara mara phirega.

26 Aur teri loth aakaash ke bhanti bhanti ke pakshiyon, aur dharti ke pashuon ka aahaar hogi; aur

unka koi hankne vala na hoga.

27 Yahowa tujh ko Misr ke se phode, aur bavaseer, aur daad, aur khujli se aisa peedit karega, ki tu

changa na ho sakega.
%8 Yahowa tujhe pagal aur andha kar dega, aur tere man ko atyant ghabra dega;

29 Aur jaise andha andhiyare mein tatolta hai vaise hi tu din dupahri mein tatolta phirega, aur tere
kaam kaaj saphal na honge; aur tu sadaiv keval andher sahta aur lutta hi rahega, aur tera koi

chhudane vala na hoga.

30 Tu stri se byaah ki baat lagayega, parantu doosra puroosh usko bhrasht karega; ghar tu
banayega, parantu us mein basne na payega; daakh ki bari tu lagayega, parantu uske phal khane

na payega.

31 Tera bail teri aankhon ke samhane mara jayega, aur tu uska maans khane na payega; tera gadha
teri aankh ke samhane loot mein chala jayega, aur tujhe phir na milega; teri bhed-bakriyan tere

shatruon ke haath lag jayengi, aur teri or se unka koi chhudane vala na hoga.

32 Tere bete-betiyan doosre desh ke logon ke haath lag jayenge, aur unke liye chaav se dekhte

dekhte teri aankhe rah jayengi; aur tera kuchh bas na chalega.

33 Teri bhoomi ki upaj aur teri sari kamai ek anjane desh ke loge kha jayenge; aur sarvada tu keval

andher sahta aur peesa jata rahega;



34 Yahan tak ki tu un baton ke karan jo apni aankhon se dekhega pagal ho jayega.

% Yahowa tere ghutnon aur tangon mein, varan nakh se shikh tak bhi asadhya phode nikaal kar

tujh ko peedit karega.

3¢ Yahowa tujh ko us raja samet, jis ko tu apne oopar thahrayega, teri aur tere poorvajon se anjani
ek jati ke beech pahunchayega; aur uske madhya mein rahkar tu kaath aur patthar ke doosre

devtaon ki upasna aur pooja karega.

37 Aur un sab jatiyon mein jinke madhya mein Yahowa tujh ko pahunchayega, vahan ke logon ke

liye tu chakit hone ka, aur drishtaant aur shaap ka karan samjha jayega.
38 Tu khet mein beej to bahut sa le jayega, parantu upaj thodi hi batorega; kyonki tiddiyan use kha
jayengi.

39 Tu daakh ki bariyan lagakar un me kaam to karega, parantu unki daakh ka madhu peene na

payega, varan phal bhi todne na payega; kyonki keede un ko kha jayenge.

40 Tere sare desh mein jalpai ke vriksh to honge, parantu unka tel tu apne shareer mein lagane na

payega; kyonki ve jhad jayenge.

41 Tere bete-betiyan to utpann honge, parantu tere rahenge nahi; kyonki ve bandhuvai mein chale
jayenge.

42 Tere sab vriksh aur teri bhoomi ki upaj tiddiyan kha jayengi.

“3 Jo pardeshi tere madhya mein rahega vah tujh se badhta jayega; aur tu aap ghatta chala jayega.

44 Vah tujh ko udhaar dega, parantu tu usko udhaar na de sakega; vah to sir aur tu poonchh

thahrega.

%> Tu jo apne Parmeshwar Yahowa ki di hui aagyaon aur vidhiyon ke manne ko uski na sunega, is
karan ye sab shaap tujh par aa padenge, aur tere peechhe pade rahenge, aur tujh ko pakdenge,

aur ant mein tu nasht ho jayega.
46 Aur ve tujh par aur tere vansh par sada ke liye bane rahkar chinh aur chamatkaar thahrenge;

" Tu jo sab padaarth ki bahutayat hone par bhi aanand aur prasannata ke saath apne Parmeshwar

Yahowa ki seva nahi karega,

48 Is karan tujh ko bhookha, pyasa, nanga, aur sab padarthon se rahit ho kar apne un shatruon ki
seva karni padegi jinhein Yahowa tere viruddh bhejega; aur jab tak tu nasht na ho jaye tab tak

vah teri gardan par lohe ka jooaa daal rakhega.

“% Yahowa tere viruddh door se, varan prithvi ke chhor se veg udne vale ukaab si ek jati ko chadha

layega jiski bhasha ko tu na samjhega;

%0 Us jati ke logon ka vyavhaar kroor hoga, ve na to boodhon ka munh dekhkar aadar karenge, aur

na balkon par daya karenge;



1 Aur ve tere pashuon ke bachche aur bhoomi ki upaj yahan tak kha janyege ki tu nasht ho jayega;
aur ve tere liye na ann, aur na naya dakhamdhu, aur na tatka tel, aur na bachhde, na memne

chhodenge, yahan tak ki tu naash ho jayega.

%2 Aur ve tere Parmeshwar Yahowa ke diye hue sare desh ke sab phatkon ke bheetar tujhe gher
rakhenge; ve tere sab phatkon ke bheetar tujhe us samay tak gherenge, jab tak tere sare desh

mein teri oonchi oonchi aur dridh shahrapnahein jin par tu bharosa karega gir na jayen.

%3 Tab ghir jane aur us saketi ke samay jis mein tere shatru tujh ko dalenge, tu apne nij janmaye

bete-betiyon ka maans jinhein tera Parmeshwar Yahowa tujh ko dega khayega.

% Aur tujh mein jo puroosh komal aur ati sukumaar ho vah bhi apne bhai, aur apni pranapyari, aur

apne bache hue balkon ko kroor drishti se dekhega;

%% Aur vah un mein se kisi ko bhi apne balkon ke maans mein se jo vah aap khayega kuchh na dega,
kyonki ghir jane aur us saketi mein, jis mein tere shatru tere sare phatkon ke bheetar tujhe gher

dalenge, uske paas kuchh na rahega.

%6 Aur tujh mein jo stri yahan tak komal aur sukumaar ho ki sukumarpan ke aur komalta ke mare

bhoomi par paanv dharte bhi darti ho, vah bhi apne pranapriya pati, aur bete, aur beti ko,

7 Apni kheri, varan apne jane hue bachchon ko kroor drishti se dekhegi, kyonki ghir jane aur
saketi ke samay jis mein tere shatru tujhe tere phatkon ke bheetar gherkar rakhenge, vah sab

vastuon ki ghati ke mare unhein chhip ke khayegi.

®8 Yadi tu in vyavastha ke sare vachnon ke palne mein, jo is pustak mein likhein hai, chauksi karke

us aadarneeya aur bhayyogya naam ka, jo Yahowa tere Parmeshwar ka hai bhay na mane,

%9 To Yahowa tujh ko aur tere vansh ko anokhe anokhe dand dega, ve dusht aur bahut din rahne

vale rog aur bhari bhari dand honge.

60 Aur vah Misr ke un sab rogon ko phir tere oopar laga dega, jin se tu bhay khata tha; aur ve tujh

mein lage rahenge.

61 Aur jitne rog aadi dand is vyavastha ki pustak mein nahi likhe hain, un sabhon ko bhi Yahowa

tujh ko yahan tak laga dega, ki tu satyanaash ho jayega.

62 Aur tu jo apne Parmeshwar Yahowa ki na manega, is karan aakaash ke taron ke samaan anginit

hone ki santi tujh mein se thode hi manushya rah jayenge.

83 Aur jaise ab Yahowa ki tumhari bhalai aur badhti karne se harsh hota hai, vaise hi tab usko
tumhein naash varan satyanaash karne se harsh hoga; aur jis bhoomi ke adhikari hone ko tum ja

rahe ho us par se tum ukhade jaoge.

64 Aur Yahowa tujh ko prithvi ke is chhor se le kar us chhor tak ke sab deshon ke logon mein tittar
bittar karega; aur vahan rahkar tu apne aur apne purkhaon ke anjane kaath aur patthar ke

doosre devtaon ki upasna karega.



85 Aur un jatiyon mein tu kabhi chain na payega, aur na tere paanv ko thikana milega; kyonki
vahan Yahowa aisa karega ki tera hriday kampta rahega, aur teri aankhe dhundhli pad jayegi,

aur tera man kalapta rahega;

%6 Aur tujh ko jeevan ka nitya sandeh rahega; aur tu din raat tharathrata rahega, aur tere jeevan ka

kuchh bharosa na rahega.

67 Tere man mein jo bhay bana rahega, uske karan tu bhor ko aah maar ke kahega, ki saanjh kab

hogi! Aur saanjh ko aah maar ke kahega, ki bhor kab hoga.

68 Aur Yahowa tujh ko navon par chadhakar Misr mein us maarg se lauta dega, jiske vishay mein
main ne tujh se kaha tha, ki vah phir tere dekhne mein na aayega; aur vahan tum apne shatruon

ke haath daas-dasi hone ke liye bikau to rahoge, parantu tumhara koi grahak na hoga.

! Istrayeliyon se jis vacha ke bandhane ki aagya Yahowa ne Musa ko moaab ke desh mein di uske ye

hi vachan hain, aur jo vacha usne un se horeb pahaad par bandhi thi yah us se alag hai.

2 Phir Musa ne sab istrayeliyon ko bulakar kaha, jo kuchh Yahowa ne Misr desh mein tumhare

dekhte Firaun aur uske sab karmachariyon, aur uske sare desh se kiya vah tum ne dekha hai;

% Ve bade bade pareeksha ke kaam, aur chinh, aur bade bade chamatkaar teri aankhon ke samhane

hue;

4 Parantu Yahowa ne aaj tak tum ko na to samajhne ki buddhi, aur na dekhne ki aankhein, aur na

sunne ke kaan diye hain.

® Main to tum ko jangal mein chalees varsh liye phira; aur na tumhare tan par vastra purane hue,

aur na teri jootiyan tere pairon mein purani hui;

® Roti jo tum nahi khane paye, aur dakhamdhu aur madira jo tum nahi peene paye, vah isliye huaa

ki tum jano ki main Yahowa tumhara Parmeshwar hoon.

” Aur jab tum is sthaan par aaye, tab heshbon ka raja seehon aur bashaan ka raja og, ye donon

yuddh ke liye hamara samhana karne ko nikal aaye, aur ham ne un ko jeet kar unka desh le liya;
8 Aur roobeniyon, gadiyon, aur manashshe ke aadhe gotra ke logon ko nij bhaag karke de diya.
? Isliye is vacha ki baton ka palan karo, taki jo kuchh karo vah saphal ho.

10 Aaj kya vriddh log, kya sardaar, tumhare mukhya mukhya puroosh, kya gotra gotra ke tum sab

Israeli puroosh,

1 Kya tumhare balbachche aur striyan, kya lakadhare, kya panabhre, kya teri chhavni mein rahne

vale pardeshi, tum sab ke sab apne Parmeshwar Yahowa ke samhane isliye khade hue ho,

12 Ki jo vacha tera Parmeshwar Yahowa aaj tujh se bandhata hai, aur jo shapath vah aaj tujh ko

khilata hai, us mein tu sajhi ho jaye;

13 Isliye ki us vachan ke anusaar jo usne tujh ko diya, aur us shapath ke anusaar jo usne Ibrahim,
Ishaq, aur Yakub, tere poorvajon se khai thi, vah aaj tujh ko apni praja thahraye, aur aap tera

Parmeshwar thahre.
4 Phir main is vacha aur is shapath mein keval tum ko nahi,

15 Parantu un ko bhi, jo aaj hamare sang yahan hamare Parmeshwar Yahowa ke samhane khade

hain, aur jo aaj yahan hamare sang nahi hain, sajhi karta hoon.

16 Tum jante ho ki jab ham Misr desh mein rahte the, aur jab maarg mein ki jatiyon ke

beechombeech ho kar aa rahe the,



7 Tab tum ne unki kaisi kaisi ghinauni vastuein, aur kaath, patthar, chandi, sone ki kaisi moortein
dekhi.

18 Isliye aisa na ho, ki tum logon mein aisa koi puroosh, va stri, va kul, va gotra ke log hon jinka
man aaj hamare Parmeshwar Yahowa se phir jaye, aur ve ja kar un jatiyon ke devtaon ki upasna

karein; phir aisa na ho ki tumhare madhya aisi koi jad ho, jis se vish va kaduaa beej uga ho,

19 Aur aisa manushya is shaap ke vachan sunkar apne ko aasheervaad ke yogya mane, aur yah soche
ki chahe main apne man ke hath par chalun, aur tript ho kar pyaas ko mita dalun, taubhi mera

kushal hoga.

20 Yahowa uska paap kshama nahi karega, varan Yahowa ke kop aur jalan ka dhunaa usko chha
lega, aur jitne shaap is pustak mein likhein hain ve sab us par aa padenge, aur Yahowa uska

naam dharti par se mita dega.

21 Aur vyavastha ki is pustak mein jis vacha ki charcha hai uske sab shapon ke anusaar Yahowa usko

Israel ke sab gotron mein se hani ke liye alag karega.

22 Aur aane vali peedhiyon mein tumhare vansh ke log jo tumhare baad utpann honge, aur
pardeshi manushya bhi jo door desh se aayenge, ve us desh ki vipattiyon aur us mein Yahowa ke

phailaye hue rog dekhkar,

23 Aur yah bhi dekhkar ki iski sab bhoomi gandhak aur lon se bhar gai hai, aur yahan tak jal gai hai
ki is mein na kuchh boya jata, aur na kuchh jam sakta, aur na ghaas ugti hai, varan sadom aur
amora, adma aur saboyeem ke samaan ho gaya hai jinhein Yahowa ne apne kop aur jalajlahat

mein ulat diya tha;

24 Aur sab jatiyon ke log poochhenge, ki Yahowa ne is desh se aisa kyon kiya? Aur is bade kop ke
bhadakne ka kya karan hai?

25 Tab log yah uttar denge, ki unke poorvajon ke Parmeshwar Yahowa ne jo vacha unke saath Misr

desh se nikalne ke samay bandhi thi usko unhonne toda hai.

26 Aur paraye devtaon ki upasna ki hai jinhein ve pahile nahi jante the, aur Yahowa ne un ko nahi
diya tha;

27 Tsliye Yahowa ka kop is desh par bhadak utha hai, ki pustak me likhe hue sab shaap is par aa
padein;

28 Aur Yahowa ne kop, aur jalajlahat, aur bada hi krodh karke unhein unke desh mein se ukhaad

kar doosre desh mein phenk diya, jaisa ki aaj pragat hai.

29 Gupt batein hamare Parmeshwar Yahowa ke vash mein hain; parantu jo pragat ki gai hain ve
sada ke liye hamare aur hamare vansh mein rahengi, isliye ki is vyavastha ki sab batein poori hi

jayen.

! Phir jab aasheesh aur shaap ki ye sab batein jo main ne tujh ko kah sunai hain tujh par ghatein,
aur tu un sab jatiyon ke madhya mein rahkar, jahan tera Parmeshwar Yahowa tujh ko barbas

pahunchayega, in baton ko smaran kare,

2 Aur apni santaan sahit apne sare man aur sare praan se apne Parmeshwar Yahowa ki or phir kar
uske paas laut aaye, aur in sab aagyaon ke anusaar jo main aaj tujhe sunata hoon uski batein

mane;

% Tab tera Parmeshwar Yahowa tujh ko bandhuaai se lauta le aayega, aur tujh par daya karke un sab
deshon ke logon mein se jinke madhya mein vah tujh ko tittar bittar kar dega phir ikattha

karega.

“ Chahe dharti ke chhor tak tera barbas pahunchaya jana ho, taubhi tera Parmeshwar Yahowa tujh

ko vahan se le aakar ikattha karega.

® Aur tera Parmeshwar Yahowa tujhe usi desh mein pahunchayega jiske tere purkha adhikari hue
the, aur tu phir uska adhikari hoga; aur vah teri bhalai karega, aur tujh ko tere purkhaon se bhi

ginti mein adhik badhayega.

® Aur tera Parmeshwar Yahowa tere aur tere vansh ke man ka khatna karega, ki tu apne

Parmeshwar Yahowa se apne sare man aur sare praan ke saath prem kare, jis se tu jeevit rahe.

” Aur tera Parmeshwar Yahowa ye sab shaap ki batein tere shatruon par jo tujh se bair karke tere

peechhe padenge bhejega.

8 Aur tu phirega aur Yahowa ki sunega, aur in sab aagyaon ko manega jo main aaj tujh ko sunata

hoon.

® Aur Yahowa teri bhalai ke liye tere sab kamon mein, aur teri santaan, aur pashuon ke bachchon,
aur bhoomi ki upaj mein teri badhti karega; kyonki Yahowa phir tere oopar bhalai ke liye vaisa

hi aanand karega, jaisa usne tere poorvajon ke oopar kiya tha;

10 Kyonki tu apne Parmeshwar Yahowa ki sunkar uski aagyaon aur vidhiyon ko jo is vyavastha ki
pustak mein likhi hain mana karega, aur apne Parmeshwar Yahowa ki or apne sare man aur sare

praan se man phirayega.
1 Dekho, yah jo aagya main aaj tujhe sunata hoon, vah na to tere liye anokhi, aur na door hai.

12 Aur na to yah aakaash mein hai, ki tu kahe, ki kaun hamare liye aakaash mein chadhkar use

hamare paas le aaye, aur ham ko sunaye ki ham use manein?

13 Aur na yah samudra paar hai, ki tu kahe, kaun hamare liye samudra paar jaye, aur use hamare

paas le aaye, aur ham ko sunaye ki ham use manein?

14 Parantu yah vachan tere bahut nikat, varan tere munh aur man hi mein hai taki tu is par chale.



15 Sun, aaj main ne tujh ko jeevan aur maran, hani aur laabh dikhaya hai.

'8 Kyonki main aaj tujhe aagya deta hoon, ki apne Parmeshwar Yahowa se prem karna, aur uske
margon par chalna, aur uski aagyaon, vidhiyon, aur niymon ko manna, jis se tu jeevit rahe, aur
badhta jaye, aur tera Parmeshwar Yahowa us desh mein jiska adhikari hone ko tu ja raha hai,

tujhe aasheesh de.

7 Parantu yadi tera man bhatak jaye, aur tu na sune, aur bhatakkar paraye devtaon ko dandavat

kare aur unki upasna karne lage,

'8 To main tumhein aaj yah chitauni diye deta hoon ki tum nisandeh nasht ho jaoge; aur jis desh ka
adhikari hone ke liye tu yardan paar ja raha hai, us desh mein tum bahut dinon ke liye rahne na
paoge.

19 Main aaj aakaash aur prithvi donon ko tumhare samhane is baat ki sakshi banata hoon, ki main
ne jeevan aur maran, aasheesh aur shaap ko tumhare aage rakha hai; isliye tu jeevan hi ko apna

le, ki tu aur tera vansh donon jeevit rahein;

20 Isliye apne Parmeshwar Yahowa se prem karo, aur uski baat manon, aur us se lipte raho; kyonki
tera jeevan aur deergh jeevan yahi hai, aur aisa karne se jis desh ko Yahowa ne Ibrahim, Ishaq,

aur Yakub, tere poorvajon ko dene ki shapath khai thi us desh mein tu basa rahega.

! Aur Musa ne ja kar yah batein sab Israeliyon ko sunai.

2 Aur usne un se yah bhi kaha, ki aaj main ek sau bees varsh ka hoon; aur ab main chal phir nahi

sakta; kyonki Yahowa ne mujh se kaha hai, ki tu is yardan paar nahi jane payega.

® Tere aage paar jane vala tera Parmeshwar Yahowa hi hai; vah un jatiyon ko tere samhane se nasht
karega, aur tu unke desh ka adhikari hoga; aur Yahowa ke vachan ke anusaar yahoshu tere aage

aage paar jayega.

“ Aur jis prakaar Yahowa ne emoriyon ke raja seehon aur og aur unke desh ko nasht kiya hai, usi

prakaar vah un sab jatiyon se bhi karega.

® Aur jab Yahowa un ko tum se harva dega, tab tum un sari aagyaon ke anusaar un se karna jo main

ne tum ko sunai hain.

® Tu hiyaav baandh aur dridh ho, un se na dar aur na bhaybheet ho; kyonki tere sang chalne vala

tera Parmeshwar Yahowa hai; vah tujh ko dhokha na dega aur na chhodega.

” Tab Musa ne yahoshu ko bulakar sab Israeliyon ke sammukh kaha, ki tu hiyaav baandh aur dridh
ho ja; kyonki in logon ke sang us desh mein jise Yahowa ne inke poorvajon se shapath khakar

dene ko kaha tha tu jayega; aur tu in ko uska adhikari kar dega.

8 Aur tere aage aage chalne vala Yahowa hai; vah tere sang rahega, aur na to tujhe dhokha dega aur

na chhod dega; isliye mat dar aur tera man kachcha na ho.

° Phir Musa ne yahi vyavastha likhkar leveeya yajkon ko, jo Yahowa ki vacha ke sandook uthane
vale the, aur Israel ke sab vriddh logon ko saump di.

10 Tab Musa ne un ko aagya di, ki saat saat varsh ke beetne par, arthaat ugahi na hone ke varsh ke

jhopdi vale parvva mein,

' Jab sab Israeli tere Parmeshwar Yahowa ke us sthaan par jise vah chun lega aakar ikatthe hon, tab

yah vyavastha sab Israeliyon ko padhkar sunana.

12 Kya puroosh, kya stri, kya balak, kya tumhare phatkon ke bheetar ke pardeshi, sab logon ko
ikattha karna ki ve sunkar seekhein, aur tumhare Parmeshwar Yahowa ka bhay mankar, is

vyavastha ke sare vachnon ke palan karne mein chauksi karein,

13 Aur unke ladkebale jinhonne ye batein nahi suni ve bhi sunkar seenkhein, ki tumhare
Parmeshwar Yahowa ka bhay us samay tak mante rahein, jab tak tum us desh mein jeevit raho

jiske adhikari hone ko tum yardan paar ja rahe ho.

4 Phir Yahowa ne Musa se kaha, tere marne ka din nikat hai; tu yahoshu ko bulva, aur tum donon
milapvale tambu mein aakar upasthit ho ki main usko aagya dun. Tab Musa aur yahoshu ja kar

milapvale tambu mein upasthit hue.



15 Tab Yahowa ne us tambu mein badal ke khambhe mein ho kar darshan diya; aur badal ka

khambha tambu ke dwaar par thahar gaya.

16 Tab Yahowa ne Musa se kaha, tu to apne purkhaon ke sang so jane par hai; aur ye log uth kar us
desh ke paraye devtaon ke peechhe jinke madhya ve ja kar rahenge vyabhichari ho jayenge, aur

mujhe tyagkar us vacha ko jo main ne un se bandhi hai todenge.

7 Us samay mera kop in par bhadkega, aur main bhi inhein tyagkar in se apna munh chhipa
loonga, aur ye aahaar ho jayenge; aur bahut si vipattiyan aur klesh in par aa padenge, yahan tak
ki ye us samay kahenge, kya ye vipattiyan ham par is karan to nahi aa padi, kyonki hamara

Parmeshwar hamare madhya mein nahi raha?

18 Us samay main un sab buraiyon ke karan jo ye paraye devtaon ki or phir kar karenge nisandeh

un se apna munh chhipa loonga.

19'So ab tum yah geet likh lo, aur tu use Israeliyon ko sikhakar kanth kara dena, isliye ki yah geet

unke viruddh mera sakshi thahre.

20 Jab main in ko us desh mein pahunchaoonga jise dene ki main ne inke poorvajon se shapath
khai thi, aur jis mein doodh aur madhu ki dharayen bahti hain, aur khate-khate inka pet bhar
jaye, aur ye hrisht-pusht ho jayenge; tab ye paraye devtaon ki or phirkar unki upasna karne

lagenge, aur mera tiraskaar karke meri vacha ko tod denge.

21 Varan abhi bhi jab main inhein is desh mein jiske vishay main ne shapath khai hai pahuncha
nahi chuka, mujhe maloom hai, ki ye kya kya kalpana kar rahe hain; isliye jab bahut si vipattiyan
aur klesh in par aa padenge, tab yah geet in par sakshi dega, kyonki inki santaan is ko kabhi bhi
nahi bhoolegi.

22 Tab Musa ne usi din yah geet likh kar Israeliyon ko sikhaya.

23 Aur usne noon ke putra yahoshu ko yah aagya di, ki hiyaav baandh aur dridh ho; kyonki
Israeliyon ko us desh mein jise unhein dene ko main ne un se shapath khai hai tu

pahunchayega; aur main aap tere sang rahoonga.
24 JTab Musa is vyavastha ke vachan ko aadi se ant tak pustak mein likh chuka,
25 Tab usne Yahowa ke sandook uthane vale leviyon ko aagya di,

26 Ki vyavastha ki is pustak ko le kar apne Parmeshwar Yahowa ki vacha ke sandook ke paas rakh

do, ki yah vahan tujh par sakshi deti rahe.

27 Kyonki tera balva aur hath mujhe maloom hai; dekho, mere jeevit aur sang rahte hue bhi tum

Yahowa se balva karte aaye ho; phir mere marne ke baad bhi kyon na karoge!

28 Tum apne gotron ke sab vriddh logon ko aur apne sardaron ko mere paas ikattha karo, ki main

un ko the vachan sunakar unke viruddh aakaash aur prithvi donon ko sakshi banaun.



29 Kyonki mujhe maloom hai ki meri mrityu ke baad tum bilkul bigad jaoge, aur jis maarg mein
chalne ki aagya main ne tum ko sunai hai usko bhi tum chhod doge; aur ant ke dinon mein jab
tum vah kaam karke jo Yahowa ki drishti mein bura hai, apni banai hui vastuon ki pooja karke

usko ris dilaoge, tab tum par vipatti aa padegi.

30 Tab Musa ne Israel ki sari sabha ko is geet ke vachan aadi se ant tak kah sunaye:

! He aakaash, kaan laga, ki main bolun; aur he prithvi, mere munh ki batein sun.

2 Mera updesh menh ki nai barsega aur meri batein os ki nai tapkengi, jaise ki hari ghaas par

jheesi, aur paudhon par jhadiyan.
% Main to Yahowa naam ka prachaar karoonga. Tum apne Parmeshwar ki mahima ko mano!

% Vah chattaan hai, uska kaam khara hai; aur uski sari gati nyaay ki hai. Vah sachcha ishwar hai, us

mein kutilta nahi, vah dharmi aur seedha hai.

® Parantu isi jati ke log tedhe aur tirchhe hain; ye bigad gaye, ye uske putra nahi; yah unka kalank
hai.

® He moodh aur nirbuddhi logon, kya tum Yahowa ko yah badla dete ho? Kya vah tera pita nahi hai,

jisne tum ko mol liya hai? Usne tum ko banaya aur sthir bhi kiya hai.

" Pracheenkaal ke dinon ko smaran karo, peedhi peedhi ke varshon ko vicharo; apne baap se

poochho, aur vah tum ko batayega; apne vriddh logon se prashn karo, aur ve tujh se kah denge.

8 Jab parmapradhaan ne ek ek jati ko nij nij bhaag baant diya, aur aadmiyon ko alag alag basaya,

tab usne desh desh ke logon ke sivane Israeliyon ki ginti ke anusaar thahraye.
? Kyonki Yahowa ka ansh uski praja hai; Yakub uska napa huaa nij bhaag hai.

10 Usne usko jangal mein, aur sunsaan aur garajne valon se bhari hui maroobhoomi mein paya;

usne uske chanhu or rahkar uski raksha ki, aur apni aankh ki putli ki nai uski sudhi rakhi.

! Jaise ukaab apne ghonsle ko hila hilakar apne bachchon ke oopar oopar mandalata hai, vaise hi

usne apne pankh phailakar usko apne paron par utha liya.
12 Yahowa akela hi uski aguvai karta raha, aur uske sang koi paraya devta na tha.

13 Usne usko prithvi ke oonche oonche sthanon par savaar karaya, aur usko kheton ki upaj khilai;

usne use chattaan mein se madhu aur chakmak ki chattaan mein se tel chusaya.

14 Gayon ka dahi, aur bhed-bakriyon ka doodh, memnon ki charbi, bakre aur bashaan ki jati ke

medhe, aur gehun ka uttam se uttam aata bhi; aur tu dakhras ka madhu piya karta tha.

15 Parantu yashooroon mota ho kar laat marne laga; tu mota aur hrisht-pusht ho gaya, aur charbi
se chha gaya hai; tab usne apne srijanhaar ishwar ko taj diya, aur apne uddharmool chattaan ko

tuchchh jana.
16 Unhonne paraye devtaon ko mankar us mein jalan upjai; aur ghrinit karm karke usko ris dilai.

17 Unhonne pishachon ke liye jo ishwar na the bali chadhaye, aur unke liye ve anjane devta the, ve

to naye naye devta the jo thode hi din se prakat hue the, aur jin se unke purkha kabhi dare nahi.



18 Jis chattaan se tu utpann huaa usko tu bhool gaya, aur ishwar jis se teri utpatti hui usko bhi tu

bhool gaya hai.

19 In baton ko dekhkar Yahowa ne unhein tuchchh jana, kyonki uske bete-betiyon ne use ris dilai
thi.

20 Tab usne kaha, main un se apna mukh chhipa loonga, aur dekhoonga ki unka ant kaisa hoga,
kyonki is jati ke log bahut tedhe hain aur dhokha dene vale putra hain.

21 Unhonne aisi vastu mankar jo ishwar nahi hain, mujh mein jalan utpann ki; aur apni vyarth
vastuon ke dwara mujhe ris dilai. Isliye main bhi unke dwara jo meri praja nahi hain unke man

mein jalan utpann karoonga; aur ek moodh jati ke dwara unhein ris dilaoonga.

22 Kyonki mere kop ki aag bhadak uthi hai, jo pataal ki tah tak jalti jayegi, aur prithvi apni upaj

samet bhasm ho jayegi, aur pahadon ki nevon mein bhi aag laga degi.
23 Main un par vipatti par vipatti bhejoonga; aur un par main apne sab teeron ko chhodoonga.

24 Ve bhookh se duble ho jayenge, aur angaron se aur kathin maharogon se grasit ho jayenge; aur
main un par pashuon ke daant lagvaoonga, aur dhooli par rengne vale sarpon ka vish chhod

doonga.

25 Bahar ve talvaar se marenge, aur kothriyon ke bheetar bhay se; kya kunvare aur kunvariyan, kya

doodh peeta huaa bachcha kya pakke baal vale, sab isi prakaar barbaad honge.

26 Main ne kaha tha, ki main un ko door door se tittar-bittar karoonga, aur manushyon mein se

unka smaran tak mita daloonga;

27 Parantu mujhe shatruon ki chhed chhaad ka dar tha, aisa na ho ki drohi is ko ulta samajhkar yah

kahne lagein, ki ham apne hi bahubal se prabal hue, aur yah sab Yahowa se nahi huaa.
28 Yah jati yuktaheen to hai, aur in mein samajh hai hi nahi.
29 Bhala hota ki ye buddhimaan hote, ki is ko samajh lete, aur apne ant ka vichaar karte!

30 Yadi unki chattaan hi un ko na bech deti, aur Yahowa un ko auron ke haath mein na kar deta; to
yah kyonkar ho sakta ki unke hajaar ka peechha ek manushya karta, aur unke das hajaar ko do

manushya bhaga dete?

31 Kyonki jaisi hamari chattaan hai vaisi unki chattaan nahi hai, chahe hamare shatru hi kyon na

nyayi hon.

32 Kyonki unki dakhalta sadom ki dakhalta se nikli, aur amora ki daakh ki bariyon mein ki hai;

unki daakh vishabhri aur unke guchchhe kadve hain;
%3 Unka dakhamdhu sampon ka sa vish aur kale nagon ka sa halahal hai.

34 Kya yah baat mere man mein sanchit, aur mere bhandaron mein muharband nahi hai?



35 Palta lena aur badla dena mera hi kaam hai, yah unke paanv phisalne ke samay pragat hoga;

kyonki unki vipatti ka din nikat hai, aur jo dukh un par padne vale hai ve sheeghra aa rahe hain.

36 Kyonki jab Yahowa dekhega ki meri praja ki shakti jati rahi, aur kya bandhuaa aur kya swadheen,
un mein koi bacha nahi raha, tab Yahowa apne logon ka nyaay karega, aur apne dason ke vishay

mein taras khayega.
37 Tab vah kahega, unke devta kahan hain, arthaat vah chattaan kahan jis par unka bharosa tha,

38 Jo unke balidanon ki charbi khate, aur unke tapavnon ka dakhamdhu peete the? Ve hi uth kar

tumhari sahayta karein, aur tumhari aad hon!

39 Isliye ab tum dekh lo ki main hi vah hoon, aur mere sang koi devta nahi; main hi maar dalta, aur
main jilata bhi hoon; main hi ghayal karta, aur main hi changa bhi karta hoon; aur mere haath

se koi nahi chhuda sakta.

40 Kyonki main apna haath swarg ki or utha kar kahta hoon, kyonki main anant kaal ke liye jeevit

hoon,

41 So yadi main bijli ki talvaar par saan dharkar jhalkaun, aur nyaay ko apne haath mein le lun, to

apne drohiyon se badla loonga, aur apne bairiyon ko badla doonga.

42 Main apne teeron ko lohu se matvala karoonga, aur meri talvaar maans khayegi vah lohu, mare

huon aur bandhuon ka, aur vah maans, shatruon ke pradhanon ke sheesh ka hoga.

43 He anyajatiyon, uski praja ke saath aanand manao; kyonki vah apne dason ke lohu ka palta lega,

aur apne drohiyon ko badla dega, aur apne desh aur apni praja ke paap ke liye prayashchit dega.
44 Is geet ke sab vachan Musa ne noon ke putra hoshe samet aakar logon ko sunaye.
4% Jab Musa ye sab vachan sab Israeliyon se kah chuka,

46 Tab usne un se kaha ki jitni batein main aaj tum se chitakar kahta hoon un sab par apna apna
man lagao, aur unke arthaat is vyavastha ki sari baton ke manne mein chauksi karne ki aagya

apne ladkebalon ko do.

47 Kyonki yah tumhare liye vyarth kaam nahi, parantu tumhara jeevan hi hai, aur aisa karne se us

desh mein tumhari aayu ke din bahut honge, jiske adhikari hone ko tum yardan paar ja rahe ho.
48 Phir usi din Yahowa ne Musa se kaha,

49 Us abareem pahaad ki nabo naam choti par, jo moaab desh mein yareeho ke samhane hai,

chadhkar kanaan desh jise main Israeliyon ki nij bhoomi kar deta hoon usko dekh le.

%0 Tab jaisa tera bhai haroon hor pahaad par markar apne logon mein mil gaya, vaisa hi tu is

pahaad par chadhkar mar jayega, aur apne logon mein mil jayega.

°! Iska karan yah hai, ki seen jangal mein, kadesh ke mareeba naam sote par, tum donon ne mera

apraadh kiya, kyonki tum ne Israeliyon ke madhya mein mujhe pavitra na thahraya.



%2 Isliye vah desh jo main Israeliyon ko deta hoon, tu apne samhane dekh lega, parantu vahan jane

na payega.

! Jo aasheervaad Parmeshwar ke jan Musa ne apni mrityu se pahile Israeliyon ko diya vah yah hai.

2 Usne kaha, Yahowa seenai se aaya, aur seir se unke liye uday huaa; usne paraan parvat par se apna
tej dikhaya, aur lakhon pavitron ke madhya mein se aaya, uske dahine haath se unke liye

jwalamay vidhiyan nikli.

% Vah nishchay desh desh ke logon se prem karta hai; uske sab pavitra log tere haath mein hain: ve

tere panvon ke paas baithe rahte hain, ek ek tere vachnon se laabh uthata hai.
4 Musa ne hamein vyavastha di, aur Yakub ki mandali ka nij bhaag thahri.

® Jab praja ke mukhya mukhya puroosh, aur Israel ke gotri ek sang ho kar ekatrit hue, tab vah

yashooroon mein raja thahra.
® Rooben na mare, varan jeevit rahe, taubhi uske yahan ke manushya thode hon.

" Aur Yahuda par yah aasheervaad huaa jo Musa ne kaha, he Yahowa tu Yahuda ki sun, aur use uske
logon ke paas pahuncha. Vah apne liye aap apne hathon se lada, aur tu hi uske drohiyon ke

viruddh uska sahayak ho.

8 Phir levi ke vishay mein usne kaha, tere tummeem aur ooreem tere bhakt ke paas hain, jis ko tu

ne massa mein parakh liya, aur jiske saath mareeba naam sote par tera vadvivaad huaa;

? Usne to apne mata pita ke vishay mein kaha, ki main un ko nahi janta; aur na to usne apne
bhaiyon ko apna mana, aur na apne putron ko pahichana. Kyonki unhonne teri batein mani,

aur ve teri vacha ka palan karte hain.

10 Ve Yakub ko tere niyam, aur Israel ko teri vyavastha sikhayenge; aur tere aage dhoop aur teri vedi

par sarvaang pashu ko homabli karenge.

1 He Yahowa, uski sampatti par aasheesh de, aur uske hathon ki seva ko grahan kar; uske

virodhiyon aur bairiyon ki kamar par aisa maar, ki ve phir na uth sakein.

12 Phir usne binyameen ke vishay mein kaha, Yahowa ka vah priya jan, uske paas nidar vaas karega;

aur vah din bhar us par chhaya karega, aur vah uske kandhon ke beech raha karta hai.

13 Phir Yusuf ke vishay mein usne kaha; iska desh Yahowa se aasheesh paye arthaat aakaash ke

anmol padaarth aur os, aur vah gahira jal jo neeche hai,
14 Aur soorya ke pakaye hue anmol phal, aur jo anmol padaarth chandrama ke ugaye ugte hain,
5 Aur pracheen pahadon ke uttam padaarth, aur sanatan pahadiyon ke anmol padaarth,

16 Aur prithvi aur jo anmol padaarth us mein bhare hain, aur jo jhadi mein rahta tha uski
prasannata. In sabhon ke vishay mein Yusuf ke sir par, arthaat usi ke sir ke chaand par jo apne

bhaiyon se nyara huaa tha aasheesh hi aasheesh phale.



7 Vah pratapi hai, mano gaay ka pahilautha hai, aur uske seeng banaile bail ke se hain; un se vah
desh desh ke logon ko, varan prithvi ke chhor tak ke sab manushyon ko dhakelega; ve epraim ke

lakhon laakh, aur manashshe ke hajaron hajaar hain.

18 Phir jabooloon ke vishay mein usne kaha, he jabooloon, tu bahar nikalte samay, aur he issakaar,

tu apne deron mein aanand kare.

19 Ve desh desh ke logon ko pahaad par bulayenge; ve vahan dharmayagy karenge; kyonki ve
samudra ka dhan, aur balu ke chhipe hue anmol padaarth se laabh uthayenge.

20 Phir gaad ke vishay mein usne kaha, dhanya vah hai jo gaad ko badhata hai! Gaad to sinhni ke

samaan rahta hai, aur baanh ko, varan sir ke chaand tak ko phaad dalta hai.

1 Aur usne pahila ansh to apne liye chun liya, kyonki vahan rais ke yogya bhaag rakha huaa tha;
tab usne praja ke mukhya mukhya purooshon ke sang aakar Yahowa ka thahraya huaa dharm,

aur Israel ke saath ho kar uske niyam ka pratipalan kiya.
22 Phir daan ke vishay mein usne kaha, daan to bashaan se koodne vala sinh ka bachcha hai.

23 Phir naptali ke vishay mein usne kaha, he naptali, tu jo Yahowa ki prasannata se tript, aur uski

aasheesh se bharpoor hai, tu pachchhim aur dakkhin ke desh ka adhikari ho.

24 Phir aasher ke vishay mein usne kaha, aasher putron ke vishay mein aasheesh paye; vah apne

bhaiyon mein priya rahe, aur apna paanv tel mein duboye.
25 Tere joote lohe aur peetal ke honge, aur jaise tere din vaisi hi teri shakti ho.

26 He yashooroon, ishwar ke tulya aur koi nahi hai, vah teri sahayta karne ko aakaash par, aur apna

prataap dikhata huaa aakashmandal par savaar ho kar chalta hai.

27 Anadi Parmeshwar tera grihdhaam hai, aur neeche sanatan bhujayen hain. Vah shatruon ko tere

samhane se nikaal deta, aur kahta hai, un ko satyanaash kar de.

8 Aur Israel nidar basa rahta hai, ann aur naye dakhamdhu ke desh mein Yakub ka sota akela hi

rahta hai; aur uske oopar ke aakaash se os pada karti hai.

29 He Israel, tu kya hi dhanya hai! He Yahowa se uddhaar pai hui praja, tere tulya kaun hai? Vah to
teri sahayta ke liye dhaal, aur tere prataap ke liye talvaar hai; tere shatru tujhe sarahenge, aur tu

unke oonche sthanon ko raundega.

! Phir Musa moaab ke araba se nabo pahaad par, jo pisga ki ek choti aur yareeho ke samhane hai,

chadh gaya; aur Yahowa ne usko daan tak ka gilaad naam sara desh,

2 Aur naptali ka sara desh, aur epraim aur manashshe ka desh, aur pachchhim ke samudra tak ka
Yahuda ka sara desh,

? Aur dakkhin desh, aur soar tak ki yareeho naam khajoor vale nagar ki tarai, yah sab dikhaya.

“ Tab Yahowa ne us se kaha, jis desh ke vishay mein main ne Ibrahim, Ishaq, aur Yakub se shapath
khakar kaha tha, ki main ise tere vansh ko doonga vah yahi hai. Main ne is ko tujhe sakshaat

dikhla diya hai, parantu tu paar ho kar vahan jane na payega.
® Tab Yahowa ke kahne ke anusaar uska daas Musa vahi moaab desh mein mar gaya,

® Aur usne use moaab ke desh mein betpor ke samhane ek tarai mein mitti di; aur aaj ke din tak koi

nahi janta ki uski kabra kahan hai.

” Musa apni mrityu ke samay ek sau bees varsh ka tha; parantu na to uski aankhein dhundhli padi,

aur na uska pauroosh ghata tha.

8 Aur Israeli moaab ke araba mein Musa ke liye tees din tak rote rahe; tab Musa ke liye rone aur

vilaap karne ke din poore hue.

? Aur noon ka putra yahoshu buddhimani ki aatma se paripoorn tha, kyonki Musa ne apne haath

us par rakhe the; aur Israeli us aagya ke anusaar jo Yahowa ne Musa ko di thi uski mante rahe.

10 Aur Musa ke tulya Israel mein aisa koi nabi nahi utha, jis se Yahowa ne aamhane-samhane batein
ki,

1 Aur usko Yahowa ne Firaun aur uske sab karmachariyon ke samhane, aur uske sare desh mein,

sab chinh aur chamatkaar karne ko bheja tha,

12 Aur usne sare Israeliyon ki drishti mein balvant haath aur bade bhay ke kaam kar dikhaye.

